
تعارف
 
اگر آپ قدیم دنیا کے ایک عظیم بادشاہ ہوتے، اور آپ کا ارادہ ہوتا کہ اپنی حکومت کو دوسری قوموں تک پھیلائیں، تو آپ اپنی بادشاہی کو کیسے چلاتے؟ جیسے جیسے آپ کی سلطنت بڑی ہوتی جاتی، آپ اس کی بنیادی پالیسیوں کو کس طرح قائم کرتے؟ عہدِ نامہِ قدیم کا مطالعہ کرتے وقت یہ سوالات بہت اہم ہیں، کیونکہ عہدِ نامہِ قدیم خدا کو ایک عظیم آسمانی بادشاہ کے طور پر پیش کرتا ہے — ایسا بادشاہ جو اپنی بادشاہی کو زمین کی  تمام انتہاؤں تک پھیلانے کے لیے پُرعزم ہے۔
قدیم اسرائیلی اچھی طرح جانتے تھے کہ اُن کے زمانے کے بڑے انسانی بادشاہ اپنی بڑھتی ہوئی سلطنتوں کو بین الاقوامی معاہدوں یا عہدوں کے ذریعے چلاتے تھے۔ اسی لیے اُن کے لیے یہ حیرت کی بات نہیں تھی کہ خدا بھی اپنی پھیلتی ہوئی بادشاہی کو عہدوں کے ذریعے ہی چلاتا ہے۔ خدا کے عہد وہ بنیادی اصول تھے جن کے مطابق اُس کی بادشاہی زمین پر پھیلتی اور قائم رہتی تھی۔
یہ ہماری سیریز "بادشاہی، عہد اور عہدِ نامہِ قدیم کی شریعت" کا تیسرا سبق ہے، اور اس کا عنوان ہے "الٰہی عہد"۔ اس سبق میں ہم دیکھیں گے کہ خدا نے اپنی بادشاہی کو دنیا بھر میں آگے بڑھانے کے لیے مختلف عہدوں کے ذریعے کس طرح حکومت کی۔
جیسا کہ ہم اس سیریز میں سیکھ رہے ہیں، عہدِ نامہِ قدیم کی کتابیں مختلف زمانوں اور حالات میں خدا کے لوگوں کی رہنمائی کے لیے لکھی گئیں۔ لیکن ہر کتاب کی سوچ ایک مشترکہ ایمان پر قائم تھی — وہ ایمان جو تمام عہدِ نامہِ قدیم کے مصنفین میں مشترک تھا:
· کہ خدا کا عظیم مقصد یہ ہے کہ اُس کی بادشاہی آسمان سے زمین کی انتہاؤں  تک پھیل جائے؛
· اور یہ کہ خدا مختلف ادوار میں اپنی بادشاہی کو بڑھانے کے لیے بڑے بڑے عہدوں کے ذریعے کام کرتا ہے۔
یوں عہدِ نامہِ قدیم کے مصنفین نے اپنی کتابیں اس لیے لکھیں کہ خدا کی بادشاہی کو آگے بڑھایا جائے — یعنی خدا کے عہد کی پالیسیوں کو مختلف حالات اور چیلنجوں پر لاگو کیا جائے۔ اسی لیے خدا کے عہدوں کو سمجھنا عہدِ نامہِ قدیم کے ہر حصے کی اہمیت کو سمجھنے کے لیے بنیادی حیثیت رکھتا ہے۔
ہم عہدِ نامہِ قدیم میں الٰہی عہدوں کے مطالعے کو چار بڑے حصوں میں تقسیم کریں گے:
1. خدا کی بادشاہی اور اُس کے عہدوں کے درمیان بنیادی تعلقات
2. عہدِ نامہِ قدیم میں خدا کے عہدوں کی تاریخ
3. ان عہدوں کے اندر زندگی کی حرکیات
4. خدا کے عہد کے لوگ
آئیے سب سے پہلے خدا کی بادشاہی اور اُس کے عہدوں کے درمیان تعلق کو دیکھتے ہیں۔

بادشاہی اور عہد

جو بھی عہدِ نامہِ قدیم سے واقف ہے، وہ جانتا ہے کہ عہد کا تصور اسرائیل کے ایمان میں بنیادی حیثیت رکھتا تھا۔ عبرانی لفظ بریٖت جس کا ترجمہ عام طور پر “عہد” کیا جاتا ہے، عہدِ نامہِ قدیم میں 280 سے زیادہ مرتبہ آتا ہے۔ یہ تصور کئی دوسرے اہم الفاظ اور موضوعات کے ساتھ بھی جڑا ہوا ہے۔ عہدِ نامہِ قدیم میں عہدوں کی اہمیت   سے  انکار  ممکن نہیں ہے۔
لیکن افسوس کی بات یہ ہے کہ بہت سے لوگ خدا کے عہدوں کی بنیادی خصوصیات کو صحیح طرح نہیں سمجھتے۔ وہ یہ نہیں دیکھ پاتے کہ خدا کے عہد اُس کی بادشاہی کی حکمرانی اور زمین پر اُس کی بادشاہی کے پھیلاؤ کے ساتھ گہرے انداز میں جڑے ہوئے تھے۔
تو پھر سوال یہ ہے: خدا کے الٰہی عہد اُس کی بادشاہی سے کیا تعلق  رکھتےتھے؟ عہد اور بادشاہی — ان دونوں بنیادی تعلیمات کا آپس میں کیا تعلق ہے؟
ان تعلقات کو سمجھنے کے لیے ہم دو پہلوؤں سے غور کریں گے:
1. آثارِ قدیمہ کی کچھ اہم دریافتیں جو ان تعلقات کو سمجھنے میں مدد دیتی ہیں۔
2. بائبلی بصیرتیں جو ان دریافتوں کی روشنی میں الٰہی عہد کے تصور کو واضح کرتی ہیں۔
آئیے پہلے آثارِ قدیمہ کی ان دریافتوں کو دیکھتے ہیں جو ہمارے موضوع پر روشنی ڈالتی ہیں۔
آثارِ قدیمہ کی دریافتیں
مسیح کے پیروکار درست طور پر مانتے ہیں کہ روح القدس نے عہدِ نامہِ قدیم کے صحائف کو الہام دیا، اور خدا کا یہ کلام ہر دور  اور ہر جگہ کے لیے ہے۔ لیکن یہ بات یاد رکھنا ضروری ہے کہ روح القدس نے یہ صحائف سب سے پہلے قدیم اسرائیلیوں کے لیے الہام کیے تھے۔ ان کے ثقافتی پس منظر نے اُنہیں خدا کے پیغام کو سمجھنے کے قابل بنایا۔
گزشتہ صدی کے دوسرے نصف میں ہونے والی آثارِ قدیمہ کی کئی دریافتوں نے ہمیں یہ سمجھنے میں بہت مدد دی ہے کہ وفادار اسرائیلی خدا کے عہد اور اُس کی بادشاہی کے درمیان بنیادی تعلق کو کیسے سمجھتے تھے۔
قدیم مشرقِ قریب سے ملنے والی تین قسم کی شاہی دستاویزات اکثر بائبلی عہدوں کے مطالعے میں زیرِ بحث آتی ہیں:
1. برابر حیثیت والے بادشاہوں کے معاہدے — جن میں دو بادشاہ باہمی شرائط طے کرتے تھے۔
2. شاہی عطیے — جن میں بادشاہ اپنے وفادار خادموں کو زمین یا خاص مقام عطا کرتے تھے۔
3. سوزرین–واسال معاہدے — یعنی بڑے بادشاہ اور اُس کے ماتحت بادشاہوں کے درمیان بین الاقوامی معاہدے۔
پہلی قسم یعنی برابر حیثیت والے معاہدوں سے ہمیں الٰہی عہد کے بارے میں بہت کم معلومات ملتی ہیں، کیونکہ خدا نے کبھی انسانوں کے ساتھ مذاکرات نہیں کیے — کیونکہ کوئی انسان اُس کا ہم مرتبہ نہیں۔ خدا نے ہمیشہ اپنے عہد کی تمام شرائط خود طے کیں۔
دوسری قسم یعنی شاہی عطیوں میں کچھ اہم مماثلتیں ضرور ملتی ہیں — خاص طور پر اسرائیل کو وعدہ کی سرزمین دینے کے معاملے میں، اور داؤد کے خاندان کو بادشاہی عطا کرنے کے سلسلے میں۔ لیکن جیسا کہ ہم آگے دیکھیں گے، ان مماثلتوں کو اکثر غلط سمجھا گیا ہے۔
تیسری قسم، سوزرین–واسال معاہدے ، وہ دستاویزات ہیں جنہوں نے بائبلی عہدوں کو سمجھنے میں ہمیں  سب سے زیادہ مدد دی ہے۔ یہی معاہدے ہمیں دکھاتے ہیں کہ بائبلی مصنفین خدا کی بادشاہی اور اُس کے عہدوں کے تعلق کو کیسے سمجھتے تھے۔
قدیم دنیا میں مصر کے فرعون، حِتّیوں، بابل، آشور اور حتیٰ کہ اسرائیل کے بادشاہ بھی کمزور قوموں کو فتح کر کے اپنی سلطنتوں کو بڑھاتے تھے۔ اور جب وہ ایسا کرتے، تو اپنی سلطنت کی بنیادی پالیسیوں کو عہدوں کے ذریعے قائم کرتے تھے۔
 (
سوزرین-واسل معاہدہ ایک طاقتور  بادشاہ اور
ایک کم زور بادشاہ کے درمیان ہوتا تھا
سوزرین
 
واسال
 
)آثارِ قدیمہ کے ماہرین نے ایسے کئی بین الاقوامی معاہدے دریافت کیے ہیں، جنہیں وہ سوزرین–واسال معاہدے کہتے ہیں۔
“سوزرین” کا مطلب ہے بڑا بادشاہ یا سلطان۔ “واسال” کا مطلب ہے ماتحت بادشاہ یا خادم بادشاہ۔
یہ معاہدے بڑے بادشاہ اور اُس کے ماتحت بادشاہ  اور اُس  کی قوم کے درمیان تعلقات کی بنیادی شرائط طے کرتے تھے۔
 
قدیم مشرقِ قریب میں بادشاہی کا پورا نظام بنیادی طور پر عہد کے تصور پر قائم تھا۔ ہمارے پاس ایسے قدیم معاہدوں کے شواہد موجود ہیں جن میں ایک بادشاہ، یا کوئی بڑا حکمران — یعنی سوزرین — اپنے ماتحت لوگوں یا بادشاہوں کے ساتھ ایک باضابطہ معاہدہ کرتا تھا، جنہیں اُس کے خادم یا واسال سمجھا جاتا تھا۔ اس معاہدے میں سوزرین اپنے اور اپنے ماتحت کے درمیان تعلق کی شرائط طے کرتا تھا۔ وہ کچھ یوں کہتا تھا: “میں تمہیں حفاظت دوں گا، میں تمہیں خوشحالی دوں گا، میں تمہیں شناخت دوں گا — اور بدلے میں تم میرے ساتھ تعاون کرو گے، اپنی پیداوار کا حصہ دو گے، میری وفاداری کرو گے، اور دوسرے بادشاہوں یا حکمرانوں سے اتحاد نہیں کرو گے۔” اس طرح ایک طرح کی باہمی ذمہ داری پیدا ہوتی تھی۔ جب ہم بادشاہی اور عہد کے تصور کو اس زاویے سے دیکھتے ہیں، تو ہمیں معلوم ہوتا ہے کہ عہدِ نامہِ قدیم کے کئی حصے بالکل انہی سوزرین–واسال معاہدوں کے عناصر سے مطابقت رکھتے ہیں۔
— ڈاکٹر بریڈلی ٹی. جانسن
 
ان معاہدوں میں عام طور پر سات بنیادی حصے ہوتے تھے:
1. دیباچہ — جس میں بڑے بادشاہ کا تعارف ہوتا تھا۔
2. تاریخی پس منظر — بادشاہ کی مہربانیوں کا ذکر۔
3. شرائط اور قوانین — جن کی ماتحت قوم سے اطاعت مطلوب ہوتی تھی۔
4. سالانہ  نظر ِ ثانی اور تجدید — معاہدے کو باقاعدگی سے دوبارہ  پڑھا اور تازہ کیا جاتا تھا۔
5. الٰہی گواہ — دیوتاؤں کو پکار کرگواہ  بنایا جاتا تھا۔
6. برکتیں اور لعنتیں — اطاعت پر برکتیں، نافرمانی پر سزائیں دی جاتی تھیں۔
7. قربانی اور ضیافت — معاہدے کی رسمی  طور پر توثیق کے لیے۔

 (
سورزین-واسال معاہدوں کے تین پہلو تھے۔
سزائیں
برکتیں
وفاداری
مہربانی
)








ان ساتوں عناصر اور عہدِ نامہِ قدیم میں پائے جانے والے الٰہی عہدوں کے درمیان نمایاں مماثلتیں موجود ہیں۔ لیکن ہر عنصر پر الگ الگ بات کرنے کے بجائے، ہم اس بات کو نمایاں کریں گے کہ بائبلی عہد کس طرح ان معاہدوں کی بنیادی حرکیات سے مطابقت رکھتے ہیں۔ سوزرین–واسال معاہدوں کے یہ سات عام عناصر دراصل ایک بنیادی تین حصوں پر مشتمل حرکیاتی ڈھانچے کو ظاہر کرتے ہیں، جو بڑے بادشاہوں اور ان کے ماتحت بادشاہوں کے درمیان تعلقات کی نوعیت کو بیان کرتا ہے۔
سب سے پہلے، ان معاہدوں میں بادشاہ کی مہربانی کو نمایاں کیا جاتا تھا — یعنی وہ بھلائی جو بڑے بادشاہ اپنے ماتحت بادشاہوں  کے ساتھ کرتے تھے۔ دیباچے میں بادشاہ خود کو جائز حکمران کے طور پر متعارف کرواتا تھا، اور پھر تاریخی پس منظر میں وہ مخصوص پہلوبیان کیے جاتے تھے جن سے بادشاہ نے اپنے واسالوں پر مہربانی کی ہوتی تھی۔  شاہی مہربانی کا یہ موضوع اتنا اہم تھا کہ بڑے بادشاہ اکثر خود کو “باپ” اور اپنے ماتحتوں کو “بیٹے” کہہ کر مخاطب کرتے تھے۔ دوسرا بڑا زور واسال کی وفاداری پر ہوتا تھا۔ ماتحت بادشاہوں کو لازم تھا کہ وہ بادشاہ کے قوانین کی پابندی کریں اور قیمتی دھاتوں، جواہرات، غلاموں، سپاہیوں اور اپنی فصلوں کے حصے کی صورت میں خراج پیش کریں۔ یہ شرائط اس لیے واضح کی جاتی تھیں تاکہ واسال ثابت کر سکیں کہ وہ اپنے عظیم بادشاہ کے شکر گزار اور وفادار خادم ہیں۔ تیسرا بڑا زور برکتوں اورسزاؤں کے نتائج پر ہوتا تھا۔ بڑے بادشاہ ہمیشہ یہ حق رکھتے تھے کہ وہ اپنی بادشاہی کے مقاصد کے مطابق برکتیں یا سزائیں جاری کریں۔ سوزرین–واسال معاہدوں میں بادشاہ اپنے وفادار ماتحتوں کے لیے برکتوں کا اعلان کرتے اور بے وفا ماتحتوں کے لیے سزاؤں کی سخت تنبیہ کرتے تھے۔ جیسا کہ ہم آگے دیکھیں گے، ان معاہدوں کی یہ تین مرکزی خصوصیات ہمیں اس بنیادی تعلق کو بہتر  طور پر سمجھنے میں مدد دیتی ہیں جو خدا اور اُس کے عہد کے لوگوں کے درمیان کلام میں پیش کیا گیا ہے۔ ان آثارِ قدیمہ کی دریافتوں کو ذہن میں رکھتے ہوئے، اب ہمیں اُن بائبلی بصیرتوں کی طرف متوجہ ہونا چاہیے جو خدا کی بادشاہی اور اُس کے عہدوں کے درمیان اس اہم تعلق کو واضح کرتی ہیں۔
بائبلی بصیرتیں
 (
خدا نے اپنی بادشاہی کو
 چھے
 عہدوں کے ذریعے
 
 آگے بڑھایا
۔
)ابتدا ہی سے یہ بات ذہن میں رکھنی چاہیے کہ عہدِ نامہِ قدیم بہت سے مختلف انسانی تعلقات کو عہد کا نام دیتا   ہے — دوستوں کے درمیان، میاں بیوی کے درمیان، سیاسی رہنماؤں کے درمیان، قبائل اور قوموں کے درمیان۔ ان انسانی تعلقات کو عہد اس لیے کہا جاتا تھا کیونکہ یہ باقاعدہ طور پر لوگوں کو باہمی ذمہ داریوں کے ساتھ ایک دوسرے سے باندھ دیتے تھے۔ بعض اوقات عہدِ نامہِ قدیم ان مختلف انسانی عہدوں کا موازنہ خدا اور اُس کے لوگوں کے تعلق سے بھی کرتا ہے۔ اس لیے ہم ان مختلف قسم کے عہدوں سے خدا کے ساتھ اپنے تعلق کے بارے میں بہت کچھ سیکھ سکتے ہیں۔
[bookmark: _Hlk215338072]لیکن اس سبق میں ہمارا زور اُن بڑے الٰہی عہدوں پر ہے جن کے ذریعے خدا نے اپنی بادشاہی کو فیصلہ کن طور پر چلایا۔ یہاں ہم چھ معروف بائبلی عہدوں کی بات کر رہے ہیں: آدم، نوح، ابرہام، موسیٰ، داؤد، اور وہ مستقبل کا عہد جسے ہم عام طور پر نیا عہد کہتے ہیں۔ ان تمام مواقع پر خدا نے اپنی بادشاہی کو عہدوں کے ذریعے ہی آگے بڑھایا۔
ہم اس سبق میں آگے چل کر ان تمام بڑے الٰہی عہدوں کا تفصیل سے جائزہ لیں گے۔ لیکن اس مقام پر ہم مختصراً دیکھیں گے کہ سوزرین–واسال معاہدے ہمیں خدا کے عہدوں کی نوعیت کو سمجھنے میں کیسے مدد دیتے ہیں — اور اس کے لیے ہم موسیٰ کے عہد کی مثال لیں گے۔ موسیٰ کے ساتھ خدا کے عہد کو دیکھنا اس لیے اہم ہے کہ صحیفے اس عہد کے بارے میں کسی بھی دوسرے عہد کے مقابلے میں کہیں زیادہ تفصیل فراہم کرتے ہیں۔
جب ہم موسیٰ کے ساتھ خدا کے عہد کو دیکھتے ہیں تو فوراً واضح ہو جاتا ہے کہ اس کی ساخت قدیم مشرقِ قریب کے سوزرین–واسال معاہدوں سے بہت ملتی جلتی تھی۔ موسیٰ کا عہد انہی تین بنیادی عناصر پر مشتمل تھا جن کا ہم پہلے ذکر کر چکے ہیں۔ اور یہی مماثلت ہمیں یہ سمجھنے میں مدد دیتی ہے کہ بنیادی طور پر خدا — اسرائیل کا عظیم بادشاہ — اپنی بادشاہی کو چلانے کے لیے اپنے عہد قائم کرتا تھا۔
خروج   19 : 4 -6 پر غور کریں، جہاں خدا نے کوہِ سینا پر اسرائیل کی قوم کے ساتھ اپنا عہد شروع کیا۔ خدا نے فرمایا :
" تُم نے دیکھا کہ مَیں نے مِصریوں سے کیا کیا کِیا اور تُم کو گویا عُقاب کے پروں پر بَیٹھا کر اپنے پاس لے آیا۔  سو اب اگر تُم میری بات مانو اور میرے عہد پر چلو تو سب قَوموں میں سے تُم ہی میری خاص مِلکیت ٹھہرو گے کیونکہ ساری زمِین میری ہے۔  اور تُم میرے لِئے کاہِنوں کی ایک مُملکت اور ایک مُقدّس قَوم ہو گے۔ اِن ہی باتوں کو تُو بنی اِسرائیل کو سُنا دینا۔" ( خروج   19 : 4 -6)  (
سزائیں
برکتیں
وفا داری
مہربانی
موسیٰ کے ساتھ خُدا کے عہد کے تین اصول
)
یہ عبارت خروج 19 تا 24 میں بیان کیے گئے اُس طویل ریکارڈ کا تعارف کراتی ہے جس میں خدا نے کوہِ سینا پر اسرائیل کے ساتھ اپنا عہد قائم کیا۔ یہاں صاف طور پر ذکر ہے کہ خدا نے اسرائیل کے ساتھ “عہد” باندھا، اور یہ بھی واضح ہے کہ یہ عہد اُس کی بادشاہی سے جڑا ہوا تھا۔ جیسا کہ ہم دیکھتے ہیں، یہ عہد خدا کی بادشاہی کے مقاصد کو پورا کرنے کے لیے بنایا گیا تھا، تاکہ اسرائیل"کاہنوں کی مملکت "بنیں۔
اسی عبارت میں ہم وہ بنیادی تین حصوں پر مشتمل اصول بھی دیکھ سکتے ہیں جو سوزرین–واسال معاہدوں کی خصوصیات تھیں :بادشاہ کی مہربانی، ماتحت کی وفاداری، اور برکتوں و سزاؤں کے نتائج۔
سب سے پہلے، خدا نے اسرائیلیوں کو اپنی اُس الٰہی مہربانی کی یاد دلائی جو اُس نے مصر کی غلامی سے نجات دیتے وقت اُن پر ظاہر کی تھی۔ جیسا کہ اُس  نے آیت 4 میں کہا: :
 " تُم نے دیکھا کہ مَیں نے مِصریوں سے کیا کیا کِیا اور تُم کو گویا عُقاب کے پروں پر بَیٹھا کر اپنے پاس لے آیا۔  "  ( خروج 19 : 4 )
قدیم انسانی بادشاہوں کی طرح خدا نے بھی  بنی اسرائیل کو یاد دلایا کہ اُس نے اُن کے لیے عظیم کام کیے ہیں۔ اُس کی یہ مہربانی کوہِ سینا کے عہد کی بنیاد تھی۔
دوسرے، خدا نے اس عہد کے آغاز میں انسانی وفاداری کا مطالبہ بھی کیا۔ آیت 5 میں کہا: :
" سو اب اگر تُم میری بات مانو اور میرے عہد پر چلو تو سب قَوموں میں سے تُم ہی میری خاص مِلکیت ٹھہرو گے " ( خروج 19 : 5 )
قدیم مشرقِ قریب کے بڑے بادشاہوں کی طرح خدا نے بھی اپنی قوم سے وفاداری کا تقاضا کیا۔ اگرچہ موسیٰ کا عہد خدا کی بادشاہی کی مہربانی سے شروع ہوا، پھر بھی خدا نے اپنے لوگوں سے مطالبہ کیا کہ وہ اُس کی بات  مانیں اور اُس کے عہد کی شرائط پر قائم رہیں۔
تیسرے، موسیٰ کے عہد میں نتائج بھی شامل تھے۔ آیت 5–6 میں یہ بات واضح ہوتی ہے۔:
" سو اب اگر تُم میری بات مانو اور میرے عہد پر چلو تو سب قَوموں میں سے تُم ہی میری خاص مِلکیت ٹھہرو گے کیونکہ ساری زمِین میری ہے۔  اور تُم میرے لِئے کاہِنوں کی ایک مُملکت اور ایک مُقدّس قَوم ہو گے۔"  ( خروج 19 :   5 - 6)
اسرائیل کے الٰہی بادشاہ کے طور پر خدا نے واضح کر دیا کہ اگر بنی  اسرائیل وفادار رہے تو وہ عظیم برکتیں پائیں گے — وہ خدا کی خاص ملکیت ہوں گے، کاہنوں کی  مملکت  اور مقدس قوم بنیں گے۔ لیکن جیسا کہ خروج 19 تا 24 بار بار دکھاتا ہے، اگر وہ بے وفا ہوئے تو وہ خدا کی لعنتوں  کا شکار ہو جائیں گے۔
سوزرین–واسال معاہدوں اور موسیٰ کے زمانے میں خدا کے عہد کے درمیان یہ مماثلتیں  ایسی ہیں جن  کا انکار  نہیں کیا جا سکتا۔ لیکن پچھلی چند دہائیوں میں کچھ مفسرین نے یہ دلیل دی ہے کہ بائبلی عہدوں میں سے بعض شاہی عطیوں سے زیادہ مشابہت رکھتے ہیں۔ اُن کے مطابق شاہی عطیوں میں وفاداری کی شرط یا برکتوں اور لعنتوں کا ذکر نہیں ہوتا تھا۔ اس بنیاد پر وہ کہتے ہیں کہ آدم اور موسیٰ کے عہد سوزرین–واسال معاہدوں کی طرح مشروط تھے، جبکہ نوح، ابرہام اور داؤد — اور بعض کے نزدیک نیا عہد بھی — شاہی عطیوں کی طرح غیر مشروط تھے۔
لیکن کچھ عہدوں کو مشروط اور کچھ کو غیر مشروط سمجھنا درست نہیں۔ اگرچہ کچھ شاہی عطیوں میں وفاداری یا برکتوں اور لعنتوں کا ذکر واضح نہیں ہوتا، لیکن بہت سے ماہرین نے نشاندہی کی ہے کہ کئی مثالوں میں یہ شرائط موجود بھی ہیں۔ اور یہ بھی حقیقت ہے کہ قدیم مشرقِ قریب کے بادشاہ ہمیشہ اپنے رعایا سے اطاعت کا مطالبہ کرتے تھے۔ ہر الٰہی عہد میں خدا بادشاہ ہے اور اُس کے لوگ اُس کے ماتحت ہیں۔ اس لیے ہر بائبلی عہد میں خدا کی مہربانی، انسانی وفاداری، اور برکتوں و لعنتوں کے نتائج شامل ہوتے ہیں — چاہے وہ واضح طور پر بیان کیے گئے ہوں یا مفہوم کے طور پر موجود ہوں۔
بعض اوقات بائبلی علما  کہتے ہیں کہ کچھ عہد صرف وعدوں پر مبنی ہوتے ہیں اور کچھ ذمہ داریوں پر؛ یعنی ابرہام کو دی گئی زمین کا عہد وعدہ پر مبنی ہے، جبکہ  کوہِ سینا پر دی گئی شریعت کا عہد ذمہ داری والا ہے۔ لیکن حقیقت میں، بائبل اور قدیم مشرقِ قریب دونوں میں ہم دیکھتے ہیں کہ ہر عہد کے دونوں پہلو موجود ہوتے ہیں۔ وعدے بھی کیے جاتے ہیں، لیکن ساتھ ہی تعلق کو سنبھالنے اور قائم رکھنے کی ذمہ داری بھی شامل ہوتی ہے۔ مثال کے طور پر، زمین کے عطیہ والے عہد میں جہاں خدا ابرہام کو زمین دیتا ہے، فوراً بعد پیدائش 17 اور 18 میں یہ توقع رکھی جاتی ہے کہ: “تم میرے حضور چلتے رہو گے، اور اپنے بچوں کو میری راہوں کی تعلیم دو گے۔ تم راستبازی اور انصاف میں چلو گے۔” یعنی خدا اپنے عہد میں عظیم تحفے دیتا ہے، لیکن ساتھ ہی وہ محبت، وفاداری اور عظیم بادشاہ کے لیے وقف ہونے کی توقع بھی رکھتا ہے۔
— ڈاکٹر گریگوری آر. پیری
اب جبکہ ہم خدا کی بادشاہی اور اُس کے عہدوں کے بنیادی تعلق کو سمجھ چکے ہیں، آئیے اس سبق کے دوسرے بڑے موضوع کی طرف بڑھتے ہیں: عہدِ نامہِ قدیم میں عہدوں کی تاریخ۔
عہدوں کی تاریخ

عہدِ نامہِ قدیم ہمیں یہ تاریخی ریکارڈ فراہم کرتا ہے کہ مسیح کے مجسم ہونے سے پہلے خدا کی بادشاہی زمین پر کس طرح ارتقاء کرتی رہی اور مختلف ادوار میں کس طرح آگے بڑھتی گئی۔ ان صحیفوں میں بار بار یہ حقیقت سامنے آتی ہے کہ آدم، نوح، ابرہام، موسیٰ اور داؤد کے زمانوں میں — اور پھر بعد میں نئے عہد کے دور میں — خدا نے تاریخ میں بڑی اور فیصلہ کن مداخلتیں کیں تاکہ اپنے لوگوں کے ساتھ عہد قائم کرے۔ یہ تمام عہد اس مقصد کے لیے ترتیب دیے گئے تھے کہ خدا کی بادشاہی کو زمین پر منظم، مضبوط اور وسیع کیا  (
آدم             

)جائے۔ لیکن ہر عہد نے خدا کی بادشاہی کے لیے مختلف اصول اور پالیسیاں پیش کیں، جو تاریخ کے مختلف مراحل اور حالات کے مطابق تھیں۔

عہدِ نامہِ قدیم میں الٰہی عہدوں کی تاریخ کو بیان کرنے کے کئی طریقے ہو سکتے ہیں، لیکن اس سبق میں ہم خدا کے عہدوں کو تین بڑے حصوں میں تقسیم کریں گے۔ پہلا حصہ ہے خدا کے ابتدائی عالمی عہد — وہ عہد جو پوری انسانیت اور پوری تخلیق سے متعلق تھے۔ دوسرا حصہ ہے اسرائیل کے ساتھ خدا کے قومی عہد — وہ عہد جن کے ذریعے خدا نے اپنی مخصوص قوم کو منظم کیا اور اپنی بادشاہی کے مقاصد کو اُن کے ذریعے آگے بڑھایا۔ اور تیسرا حصہ ہے نیا عہد — وہ عظیم اور فیصلہ کن عہد جس کی پیشگوئی عہدِ نامہِ قدیم کے انبیا نے کی تھی، اور جس کے بارے میں کہا گیا تھا کہ وہ تاریخ کے نکتہ ِ عروج پر ظاہر ہوگا اور خدا کی بادشاہی کو ایک نئے مرحلے میں داخل کرے گا۔
اب آئیے سب سے پہلے عالمی عہدوں کی طرف متوجہ ہوتے ہیں۔
عالمی عہد
جب ہم آدم اور نوح کے عہدوں کو “عالمی” کہتے ہیں، تو اس سے مراد یہ ہوتی ہے کہ خدا نے یہ عہد پوری انسانیت کے ساتھ کیے تھے۔  یہ  اُس ابتدائی تاریخ میں ہوا  جب خدا نے ابھی بنی اسرائیل کو اپنی خاص قوم کے طور پر منتخب نہیں کیا تھا۔ اس لحاظ سے جب ہم یہ سوال کرتے ہیں کہ: خدا نے اپنی مہربانی کن پر ظاہر کی؟ کون خدا کے سامنے وفاداری کے پابند ہیں؟ اور اُس کی برکتوں اور لعنتوں کے نتائج کس پر لاگو ہوتے ہیں؟ تو جواب یہ ہے: ہر انسان جو کبھی دنیا میں پیدا ہوا ہے۔ کیونکہ تمام انسان خدا کی صورت پر بنائے گئے ہیں، اس لیے وہ آدم اور نوح کے عہدوں کے ذریعے خدا کے ساتھ بندھے ہوئے ہیں۔
 (
خُدا نے آدم اور نوح کے ساتھ عالمی عہد قائم کئے
)ان دونوں عہد وں — آدم کے  عہد اور نوح کے عہد میں پوری انسانیت کے لیے عظیم وعدے   ہیں۔ پہلا وعدہ یہ ہے کہ خدا عورت کی نسل میں سے ایک کو بھیجے گا — حوا کی اولاد میں سے ایک انسان — جو نجات دہندہ ہوگا؛ اور یہی نجات دہندہ خدا اور انسان کا کامل ملاپ، یعنی یسوع مسیح ہے۔ اور نوح کے ساتھ خدا نے یہ وعدہ کیا کہ دنیا جتنی بھی بدکار کیوں نہ ہو جائے — اور وقت گزرنے کے ساتھ بدکاری بڑھتی ہی جا رہی ہے — خدا پھر کبھی پوری دنیا کو کسی تباہ کن سیلاب یا کسی بڑے قدرتی آفت  سے تباہ نہیں کرے گا، جیسا اُس نے نوح کے زمانے میں کیا تھا۔
اس طرح آدم اور نوح کے یہ دونوں عہد پوری انسانیت کو سامنے رکھتے ہیں — ان کا دائرہ ابرہام، موسیٰ اور داؤد کے قومی عہدوں سے بھی کہیں زیادہ وسیع ہے — اور یہ دنیا کی نجات کے لیے خدا کے عظیم  منصوبے کو ظاہر کرتے ہیں۔
— ڈاکٹر مائیک راس
ہم ان عالمی عہدوں کو زمانی ترتیب کے مطابق دیکھیں گے: پہلے آدم کا عہد، پھر نوح کا عہد۔ آئیے سب سے پہلے آدم کے عہد پر غور کرتے ہیں۔
آدم
آدم کے ساتھ خدا کے عہد کا تاریخی ریکارڈ پیدائش باب 1  تا 3 میں ملتا ہے۔ چونکہ آدم پہلا انسان تھا، اس لیے یہ انسانی تاریخ کے بالکل ابتدائی دور کی بات ہے۔ اسی لیے بائبل میں آدم کے عہد کی تعلیمات انسان اور خدا کے تعلق کے بنیادی ترین اصولوں پر روشنی ڈالتی ہیں۔
یہ بات درست ہے کہ پیدائش کی ابتدائی تین ابواب میں "عہد" کا   لفظ استعمال نہیں ہوا۔ اسی وجہ سے کچھ مسیحی یہ نہیں مانتے کہ خدا نے آدم کے ساتھ کوئی باقاعدہ عہد کیا تھا۔ لیکن تین مضبوط شواہد یہ ظاہر کرتے ہیں کہ خدا نے حقیقت میں آدم کے ساتھ — انسانیت کے نمائندے کے طور پر — اپنا پہلا عہد قائم کیا تھا۔
پہلا ثبوت: جیسا کہ ہم آگے دیکھیں گے، الٰہی عہدوں کی بنیادی حرکیات — خدا کی مہربانی، انسانی وفاداری، اور برکتوں و لعنتوں کے نتائج — پیدائش 1 تا 3 میں واضح طور پر موجود ہیں۔
دوسرا ثبوت: ہوشع 7:6 میں ہم پڑھتے ہیں:
" وہ عہد شِکن آدمِیوں کی مانِند ہیں۔ اُنہوں نے وہاں مُجھ سے بیوفائی کی ہے ۔" 
یہ عبارت  بنی اسرائیل کی بغاوت کا موازنہ اُس بغاوت سے کرتی ہے جو آدم نے باغِ عدن میں کی تھی۔ یعنی جیسے آدم نے خدا کے حکم کی خلاف ورزی کی اور اُس کے عہد کو توڑا، اسی طرح ہوسیع کے زمانے میں  بنی اسرائیل نے بھی خدا کے عہد کو توڑا، اُس کی وفاداری سے ہٹ گئے، اور اُس کے ساتھ بے وفائی کی۔ اس طرح یہ آیت واضح طور پر بتاتی ہے کہ اسرائیل کی نافرمانی آدم کی نافرمانی کی ہی ایک تاریخی بازگشت تھی ۔— دونوں نے خدا کے قائم کردہ عہد کو پامال کیا۔
تیسرا ثبوت کہ خدا نے آدم کے ساتھ واقعی ایک عہد قائم کیا تھا، پیدائش 18:6 میں ملتا ہے۔ یہ بائبل کی پہلی جگہ ہے جہاں لفظ  "عہد" — یعنی عبرانی میں بریت — واضح طور پر  استعمال ہوا ہے۔ یہاں خدا نوح سے یوں مخاطب ہوتا ہے:
" تیرے ساتھ مَیں اپنا عہد قائِم کرُوں گا " ( پیدائش 18:6 )
یہ آیت اس لیے بہت اہم ہے کہ یہاں عہد شروع کرنے کے لیے عام طور پر استعمال ہونے والا لفظ استعمال نہیں ہوا۔ عام طور پر عبرانی فعل 'کرات' — جس کا لفظی مطلب ہے “کاٹنا” — نئے عہد کے آغاز کے لیے استعمال ہوتا تھا، کیونکہ قدیم زمانے میں عہد قربانی کو کاٹ کر قائم کیے جاتے تھے۔ لیکن یہاں جو لفظ "قائم کروں گا" کے طور پر ترجمہ ہوا ہے، وہ عبرانی فعل 'قوم' سے ہے، جس کا مطلب ہے "تصدیق کرنا، مضبوط کرنا، یا پہلے سے موجود عہد کو قائم رکھنا۔" اس کا مطلب یہ ہے کہ جب خدا نے نوح سے کہا کہ وہ اُس کے ساتھ اپنا عہد قائم  کرے گا، تو وہ دراصل اُس عہد کی تجدید کر رہا تھا جو وہ پہلے ہی آدم کے ساتھ قائم کر چکا تھا — یعنی ایک جاری اور پہلے سے موجود عہد کی توثیق ہو رہی تھی۔
آدم کے زمانے میں خدا کا قائم کردہ عہد انسانیت کے ساتھ اُس کے تعلق کے بنیادی ترین اصولوں کو بیان کرتا ہے۔ اسی لیے اسے خدا کا "بنیادی عہد"  کہنا مناسب ہے۔ اس عہد میں خدا نے تمام انسانوں کے لیے زندگی کے بنیادی نمونے مقرر کیے۔ آدم اور حوا کو خدا نے اپنی  بادشاہی   اور کہانت کے  عکس کے طور پر مقرر کیا تاکہ وہ اُس کی بادشاہی کو پوری زمین پر پھیلائیں، اُس کی نمائندگی کریں، اور اُس کے مقاصد کو آگے بڑھائیں۔ خدا نے اُن کی وفاداری کو آزمایا، اُنہیں حکم دیا، اور وعدہ کیا کہ اگر وہ اُس کی اطاعت کریں گے تو عظیم برکتیں پائیں گے۔ لیکن جب انہوں نے نافرمانی کی، تو اُن پر الٰہی لعنتوں کے نتائج نازل ہوئے۔ مختصر یہ کہ آدم کا عہد انسان کے خدا کی بادشاہی میں کردار کی بنیاد رکھتا ہے  اور یہ طے کرتا ہے کہ انسان خدا کے ساتھ کس طرح رہتا  ہے، اُس کی اطاعت کیسے کرتا ہے، اور اُس کی بادشاہی میں کیا مقام رکھتا ہے۔
آدم کے عہد کے بعد دوسرا عالمی عہد نوح کا عہد ہے۔ اس عہد کے بارے میں بہت کچھ کہا جا سکتا ہے، لیکن یہاں ہم صرف اُن بنیادی نکات پر توجہ دیں گے جو بائبلی بیان میں سب سے زیادہ نمایاں ہو کر سامنے آتے ہیں۔
نوح
نوح کے ساتھ خدا کا عہد بھی خدا کی بادشاہی کے ابتدائی اور بنیادی دور میں قائم ہوا تھا، اور یہ عہد پوری انسانیت کو درپیش چند انتہائی بنیادی اور اہم مسائل سے متعلق تھا۔ نوح کے عہد کا پہلا ذکر طوفان سے پہلے پیدائش 6 میں ملتا ہے، اور پھر طوفان کے بعد پیدائش 9 میں اس کا  دوبارہ ذکر کیا گیا   ہے۔ پیدائش 18:6 میں خدا نوح سے یوں فرماتا ہے:
" تیرے ساتھ مَیں اپنا عہد قائِم کرُوں گا اور تُو کشتی میں جانا۔ تُو اور تیرے ساتھ تیرے بیٹے اور تیری بِیوی اور تیرے بیٹوں کی بِیویاں۔ " (پیدائش 18:6 )  
طوفان سے پہلے خدا نے عہد کے ذریعے یہ وعدہ کیا کہ اگر نوح کشتی بنانے اور جانوروں کو اس میں داخل کرنے کی شرط پوری کرے گا، تو خدا نوح اور اُس کے خاندان کو بچائے گا۔ طوفان کے بعد، پیدائش 9:9–11 میں ہم نوح کے عہد کی تجدید دیکھتے ہیں، جہاں خدا نوح سے فرماتا ہے:
" دیکھو مَیں خود تُم سے اور تُمہارے بعد تُمہاری نسل سے۔  اور سب جان داروں سے جو تُمہارے ساتھ ہیں کیا پرِندے کیا چَوپائے کیا زمِین کے جانور یعنی زمِین کے اُن سب جانوروں کے بارے میں جو کشتی سے اُترے عہد کرتا ہُوں۔  مَیں اِس عہد کو تُمہارے ساتھ قائِم رکھُّوں گا کہ سب جاندار طُوفان کے پانی سے پِھر ہلاک نہ ہوں گے اور نہ کبھی زمِین کو تباہ کرنے کے لِئے پِھر طُوفان آئے گا۔" ( پیدائش 9:9–11 )
جیسا کہ یہاں واضح ہے، نوح کا عہد صرف نوح، اُس کی نسل اور کشتی میں موجود جانداروں تک محدود نہیں تھا۔ خدا نے یہ یقینی بنایا کہ پھر کبھی پوری انسانیت پانی کے ذریعے تباہ نہیں کی جائے گی — یعنی یہ عہد پوری دنیا کے لیے ایک ہمیشہ کی  ضمانت تھا۔
خدا نے یہ عہد اُس وقت قائم کیا جب انسانیت کی شدید بغاوت نے خدا کےغضب ناک  فیصلے — یعنی طوفان — کو جنم دیا تھا۔ لیکن طوفان کے بعد خدا نے نوح کے ساتھ ایسا عہد قائم کیا جس نے پوری تخلیق کے نظام کو ایک مستقل استحکام عطا کیا۔ اسی لیے اسے خدا کا “عہدِ استحکام” کہنا مناسب ہے۔ جب نوح اور اُس کا خاندان کشتی سے باہر آئے، تو خدا نے انسان کی گناہ کی طرف مائل فطرت کو تسلیم کیا۔ اور اسی حقیقت کو سامنے رکھتے ہوئے خدا نے عہد کے ذریعے ایک طویل المدت منصوبہ قائم کیا تاکہ گناہ آلود انسان بھی خدا کی بادشاہی کے مقاصد کو پورا کرنے کے قابل رہیں۔
جیسا کہ پیدائش  8 : 21 -22 میں خدا فرماتا ہے:
" مَیں پِھر کبھی زمِین پر لَعنت نہیں بھیجوں گا کیونکہ اِنسان کے دِل کا خیال لڑکپن سے بُرا ہے اور نہ پِھر سب جان داروں کو جَیسا اب کِیا ہے مارُوں گا۔ 22بلکہ جب تک زمِین قائِم ہے بیِج بونا اور فصل کاٹنا۔ سردی اور تپش۔ گرمی اور جاڑا دِن اور رات مَوقُوف نہ ہوں گے۔" ( پیدائش  8 : 21 -22 )
خدا نے اپنی بادشاہی کو آگے بڑھانے کے لیے وعدہ کیا کہ قدرت کا نظام مستحکم رہے گا، تاکہ انسان  اپنی کمزوریوں اور گناہ کی طرف جھکاؤ کے   باوجودخدا کی خدمت اور اُس کے مقاصد کو پورا کرنے کا موقع پاتے رہیں۔ یہ عالمی عہد، آدم کے عہد کی طرح، خدا کی بادشاہی کے لیے بنیادی اصول قائم کرتا ہے ۔ یہ اصول   آج بھی ہر زمانے، ہر قوم اور ہر جگہ کے انسانوں پر لاگو ہوتے ہیں۔
جیسا کہ ہم نے دیکھا، خدا کے بڑے عہدوں کی تاریخ عالمی عہدوں — آدم اور نوح — سے شروع ہوتی ہے۔ اب ہمیں اپنی توجہ قومی عہدوں کی طرف   موڑیں گے — وہ عہد جو خدا نے اُس وقت قائم کیے جب عہدِ نامہِ قدیم میں بنی  اسرائیل خدا کی بادشاہی کے منصوبے کا مرکز بن گئے۔
 (
خُدا نے ابرہام، موسیٰ اور داؤد کے ساتھ
قومی عہد کئے۔
)
قومی عہد
ہم قومی عہدوں کو بھی زمانی ترتیب کے مطابق دیکھیں گے: سب سے پہلے ابرہام کا عہد، پھر موسیٰ کے ذریعے اسرائیل کے ساتھ عہد، اور آخر میں داؤد کا عہد۔ آئیے خدا کے ابرہام کے ساتھ عہد سے آغاز کرتے ہیں۔
ابرہام
ابرہام ہر    اسرائیلی کا جدّ امجد، یعنی اُن کا روحانی اور نسلی باپ تھا۔ اسی لیے خدا نے اپنا پہلا قومی عہد ابرہام کے ذریعے قائم کیا۔ اس عہد کا براہِ راست ذکر پیدائش 15 اور 17 میں ملتا ہے۔ خدا کے ابرہام کے ساتھ عہد کا پہلا حوالہ پیدائش 18:15 میں ملتا ہے   جب اُس کا نام ابھی"ابرام" تھا  ۔
"  اُسی روز خُداوند نے ابرامؔ سے عہد کِیا " (پیدائش 18:15)
یہاں عبرانی لفظ 'کرات' کے مطابق "عہد  کیا "  کا لفظی مطلب ہے "عہد کو کاٹا" ۔ جیسا کہ پہلے ذکر ہوا، قدیم زمانے میں عہد کا آغاز قربانی کو کاٹ کر کیا جاتا تھا، اسی لیے یہ اصطلاح استعمال ہوتی تھی۔
کئی سال بعد خدا نے اسی عہد کی تجدید کی۔ پیدائش   17 : 1-2    میں ہم پڑھتے ہیں:
" خُداوند ابرام کو نظر آیا اور اُس سے کہا کہ مَیں خُدایِ قادِر ہُوں۔ تُو میرے حضُور میں چل اور کامِل ہو۔  اور مَیں اپنے اور تیرے درمِیان عہد باندُھوں گا اور تُجھے بُہت زِیادہ بڑھاؤں گا۔"  (  پیدائش   17 : 1-2     )
یہ کوئی دوسرا یا نیا عہد نہیں تھا۔ خدا نے فرمایا کہ وہ اپنے عہد کو قائم کرے گا — یعنی قوم (קוּם) کے ذریعے اس کی تصدیق کرے گا۔ یہی لفظ ہم نے پیدائش 18:6 میں بھی دیکھا تھا، جب خدا نے نوح کے ساتھ عہد کی تجدید کی تھی، جو دراصل آدم کے ساتھ قائم کردہ عہد کی توثیق تھی۔
خدا جب بھی اس عہد کا ذکر کرتا ہے، وہ ہمیشہ کہتا ہے"میرا عہد ابرہام کے ساتھ" ۔ وہ کبھی یہ نہیں کہتا کہ اُس نے ابرہام کے ساتھ ایک سے زیادہ عہد کیے۔ جب وہ اس عہد کی تجدید اضحاق اور یعقوب کے ساتھ کرتا ہے، تو وہ اسے"وہ قسم جو میں نے ابرہام سے کھائی تھی"  کہہ کر بیان کرتا ہے ، یعنی  یہ پورے عہد کا مجموعہ ہے، جس میں پیدائش 12، 15، 17 اور 22 کے تمام وعدے شامل ہیں۔ پطرس بھی پنتیکست کے موقع پر اسی حقیقت کی طرف اشارہ کرتا ہے۔ بائبل کے اندازِ بیان سے یہ بالکل واضح ہے کہ خدا نے ابرہام کے ساتھ ایک ہی عہد کیا تھا… کوئی اور تشریح غیر فطری محسوس ہوتی ہے، کیونکہ تمام شواہد اسی بات کی طرف اشارہ کرتے ہیں کہ خدا نے ابرہام کے ساتھ صرف ایک جامع عہد قائم کیا۔
— ڈاکٹر جیفری جے. نی ہاؤس
ابرہام کے ساتھ عہد نے اُس کی نسل کو پوری انسانیت سے الگ اور ممتاز کر دیا۔ اسی عہد کے ذریعے خدا نے اسرائیل کو اپنی بادشاہی کو دنیا بھر میں پھیلانے کے لیے مرکزی کردار عطا کیا۔ ابرہام کی نسل وعدہ کی سرزمین کی وارث ہوگی، وہ تعداد میں بڑھے گی، اور خدا کی بادشاہی کو زمین  کی انتہاؤں  تک پہنچائے گی۔
اسی لیے ابرہام کا عہد خدا کا عہدِ وعدہ بھی ہے اور عہدِ انتخاب بھی — یعنی وہ عہد جس میں خدا نے اسرائیل کو اپنی منتخب قوم کے طور پر چُنا۔
جیسا کہ پیدائش 18:15 میں لکھا ہے:
 " اُسی روز خُداوند نے ابرامؔ سے عہد کِیا اور فرمایا ۔۔۔۔ میں نے تیری اَولاد کو دِیا ہے۔ "  (   پیدائش 18:15 )
اور پیدائش 2:17 میں:
" اور مَیں اپنے اور تیرے درمِیان عہد باندُھوں گا اور تُجھے بُہت زِیادہ بڑھاؤں گا۔" ( پیدائش 2:17 )  
ابرہام کے ساتھ خدا کے عہد نے  بنی اسرائیل کے لیے خدا کی بادشاہی کے مقاصد کو واضح طور پر قائم کیا — کہ وہ خدا کی منتخب قوم ہے۔
ابرہام کے عہد کے بعد خدا نے موسیٰ کے ذریعے اسرائیل کے ساتھ عہد  کر کےایک اور قومی عہد قائم کیا  ۔
موسیٰ
یہ سمجھنا بہت ضروری ہے کہ موسیٰ کے زمانے میں اسرائیل کے ساتھ قائم کیا گیا عہد ابرہام کے عہد کے خلاف نہیں تھا۔ موسیٰ نے کبھی یہ دعویٰ نہیں کیا کہ وہ ابرہام کے عہد کا کوئی متبادل پیش کر رہا ہے۔ اس کے برعکس، موسیٰ بار بار خدا سے دعا کرتے ہوئے ابرہام کے عہد کا حوالہ دیتا ہے۔
خروج 13:32 میں موسیٰ کی دعا  کو دیکھیں: 
"  تُو اپنے بندوں ابرہامؔ اور اِضحاقؔ اور یعقُوبؔ کو یاد کر جِن سے تُو نے اپنی ہی قَسم کھا کر یہ کہا تھا کہ مَیں تُمہاری نسل کو آسمان کے تاروں کی مانِند بڑھاؤُں گا اور یہ سارا مُلک جِس کا مَیں نے ذِکر کِیا ہے تُمہاری نسل کو بخشُوں گا کہ وہ سدا اُس کے مالِک رہیں۔"  (  خروج 13:32 )
  اس سے  واضح ہو جاتا ہے کہ موسیٰ کا قومی عہد ابرہام کے عہد کا تسلسل اور توسیع تھا — اُس کا متبادل نہیں۔
موسیٰ کے زمانے میں بنی  اسرائیل کے ساتھ خدا کے عہد کا بنیادی ریکارڈ خروج    باب 19 سے 24  میں ملتا ہے۔ دوسری نسل کے ساتھ اس عہد کی تجدید استثنا کی کتاب میں ہوتی ہے۔ جب خدا نے بارہ قبائل کو کوہِ سینا کے دامن میں جمع کیا، تو اُس نے انہیں ایک سیاسی طور پر متحد قوم کی شکل دی۔
اگرچہ موسیٰ سے پہلے بھی خدا کے لوگوں کے لیے اصول موجود تھے، لیکن بنی  اسرائیل کو ایک نئی قوم کے طور پر ایک جامع قانونی نظام کی ضرورت تھی — قوانین اور ضوابط کا ایک مکمل ڈھانچہ درکار تھا۔ اسی لیے موسیٰ کا عہد، خدا کا “عہدِ شریعت” کہلاتا ہے۔
موسیٰ کے عہد میں شریعت پر اتنا زور تھا کہ جب قوم نے اس عہد میں شامل  ہونے کا فیصلہ کیا، تو انہوں نے پوری سنجیدگی سے خدا کی شریعت پر عمل کرنے کا وعدہ کیا۔  
خروج 19 : 7 – 8 میں لکھا ہے:
 "  تب مُوسیٰ ؔنے آ کر اور اُن لوگوں کے بزُرگوں کو بُلا کر اُن کے رُوبرُو وہ سب باتیں جو خُداوند نے اُسے فرمائی تِھیں بیان کِیں۔  اور سب لوگوں نے مِل کر جواب دِیا کہ جو کُچھ خُداوند نے فرمایا ہے وہ سب ہم کریں گے اور مُوسیٰؔ نے لوگوں کا جواب خُداوند کو جا کر سُنایا۔" ( خروج 19 : 7 – 8 ) 
یوں اسرائیل کے ساتھ دوسرا قومی عہد — موسیٰ کا عہد   وہی تھا جس کی قوم کو اُس وقت سب سے زیادہ ضرورت تھی: خدا کی شریعت۔
اب جبکہ ہم نے ابرہام اور موسیٰ کے عہدوں کا جائزہ لے لیا ہے،  تو اب ہم  عہدِ نامہِ قدیم میں اسرائیل کے آخری قومی عہد کی طرف بڑھیں گے۔
داؤد
جب اسرائیل ایک مکمل اور مستحکم بادشاہت بن گیا، تو خدا نے داؤد بادشاہ کے ساتھ ایک عظیم عہد قائم کیا۔ داؤد کے ساتھ خدا کا یہ عہد کوہِ سینا پر موسیٰ کےساتھ قائم کیے گئے عہد کے خلاف نہیں تھا، بلکہ دراصل اسی عہد کی توسیع اور تکمیل تھا۔ جیسا کہ سلیمان نے  2 تواریخ 16:6میں واضح کیا، داؤد سے کیے گئے خدا کے وعدے موسیٰ کی شریعت پر وفاداری کے ساتھ مشروط تھے۔ جیسا کہ ہم پڑھتے ہیں:
 " اب اَے خُداوند اِسرائیل کے خُدا اپنے بندہ میرے باپ داؤُد کے ساتھ اُس قَول کو بھی پُورا کر جو تُو نے اُس سے کِیا تھا کہ تیرے ہاں میرے حضُور اِسرائیل کے تخت پر بَیٹھنے کے لِئے آدمی کی کمی نہ ہو گی بشرطیکہ تیری اَولاد جَیسے تُو میرے حضُور چلتا رہا وَیسے ہی میری شرِیعت پر عمل کرنے کے لِئے اپنی راہ کی اِحتیاط رکھّے۔"  ( 2 تواریخ 16:6 )
یہ آیت واضح کرتی ہے کہ داؤد کا عہد داؤد کے شاہی خاندان پر مرکوز تھا، لیکن داؤد کے خاندان کے لیے ضروری تھا کہ وہ خدا کی شریعت پر چلیں — یعنی موسیٰ کی شریعت کے تابع رہیں۔
عام طور پر بائبلی مفسرین یہ سمجھتے ہیں کہ خدا نے یہ عہد داؤد کی بادشاہی کے عروج پر، 2  سموئیل  باب 7 میں قائم کیا۔ اگرچہ اس باب میں  "عہد " کا لفظ  استعمال نہیں ہوا، لیکن بائبل کے کئی دوسرے مقامات صاف طور پر بتاتے ہیں کہ خدا نے داؤد کے ساتھ عہد کیا تھا۔ مثال کے طور پر، زبور    89 : 3 – 4  میں خدا کا داؤد سے وعدہ ملاحظہ کریں:
 " مَیں نے اپنے برگُزِیدہ کے ساتھ عہد باندھا ہے۔مَیں نے اپنے بندہ داؤُد سے قَسم کھائی ہے۔مَیں تیری نسل کو ہمیشہ کے لِئے قائِم کرُوں گااور تیرے تخت کو پُشت در پُشت بنائے رکھُّوں گا۔ ( زبور    89 : 3 – 4   ) 

یہاں ہم دیکھتے ہیں کہ داؤد کا عہد اسرائیل کی بادشاہی پر مرکوز تھا — اور اس سے بڑھ کر، خاص طور پر، اس نے داؤد کے خاندان کو ہمیشہ کے لیے اسرائیل کی شاہی نسل کے طور پر مقرر  کر دیا۔
 
داؤد سے خدا کا وعدہ — جیسا کہ2  سموئیل   باب 7 میں بیان ہوا — نجات کی تاریخ میں غیر معمولی اہمیت رکھتا ہے۔ یہ باب پوری بائبلی تاریخ میں ایک مرکزی موڑ کی حیثیت رکھتا ہے۔ یہاں ہمیں "داؤدی عہد"               کا تصور ملتا ہے، جو نجات دہندہ کے بارے میں ایک نئی اور گہری بصیرت فراہم کرتا ہے — کہ آنے والا نجات دہندہ  ابن ِ داؤد ہوگا۔
کلام میں "ابن ِ داؤد"   کوئی عام لقب نہیں۔ جب بھی یہ لقب آتا ہے، اس کے ساتھ بادشاہی کا تصور لازماً   یاد رکھنا  ہوتا ہے۔ داؤد بادشاہ تھا، اور خدا نے وعدہ کیا کہ اُس کی نسل میں سے ایک بیٹا ہمیشہ کے لیے تخت پر بیٹھے گا — یعنی داؤد کی نسل میں سے ایک بادشاہ ہمیشہ کے لیے خدا کی بادشاہی پر حکمرانی کرے گا۔
— مسٹر شریف عاطف فہیم (ترجمہ)
جب داؤد خدا کی قوم کا بادشاہ بنا، تو خدا نے اپنی بادشاہی کو آگے بڑھا کر  ایک نئے مرحلے میں داخل کیا۔ اُس نے داؤد کے خاندان کو ہمیشہ کے لیے حکمران خاندان  بنا دیا — ایک ایسا خاندان جس کے ذریعے اسرائیل دنیا  کی انتہاؤں تک خدا کی بادشاہی کو پھیلانے کا اپنا کردار ادا کرے گا۔ اسی لیے داؤد کے ساتھ خدا کے اس عہد کو "عہدِ بادشاہی" کہنا مناسب ہے۔
اب جبکہ ہم دیکھ چکے ہیں کہ خدا کے عہدوں کی تاریخ میں عالمی عہد (آدم اور نوح) اور قومی عہد (ابرہام، موسیٰ، داؤد) شامل ہیں، اب ہمیں اُس نئے عہد کی طرف بڑھنا چاہیے   جس کی پیشگوئی عہدِ نامہِ قدیم کے انبیا نے کی تھی، اور جو خدا کی بادشاہی کے آخری اور فیصلہ کن مرحلے میں ظاہر ہونا تھا۔
نیا عہد
زیادہ تر اایونجیلیکل مسیحی اس بات سے واقف ہیں کہ کلام  نئے عہد کے بارے میں کیا تعلیم دیتا ہے، کیونکہ نیا عہد نئے عہدنامے کی تعلیمات کا ایک مرکزی موضوع ہے۔ لیکن اکثر ایسا ہوتا ہے کہ ہم یہ سمجھنے میں ناکام رہتے ہیں کہ نئے عہد کے بارے میں نئے عہدنامے کی تعلیمات دراصل عہدِ نامہِ قدیم کے انبیا کی پیشگوئیوں پر مبنی ہیں۔ ان انبیا کے نزدیک نیا عہد تمام پچھلے بائبلی عہدوں کی تکمیل کرتا  ہے۔ یہ ظاہر کرتا ہے کہ جب آخری ایام میں مسیح کے ذریعے خدا کی بادشاہی کے مقاصد پورے ہوں گے، تو خدا اپنی بادشاہی کو کس طرح چلائے گا۔
کئی انبیا نے پیشگوئی کی کہ جلاوطنی کے خاتمے کے بعد خدا اسرائیل اور یہوداہ کے گھرانے کے بقیہ لوگوں میں سے  ایک وفادار کے ساتھ نیا عہد قائم کرے گا۔ اور اسی وقت مسیح کے ذریعے خدا کی بادشاہی زمین کے کناروں تک پھیل جائے گی۔ یرمیاہ 31:31 میں نیا عہد یوں بیان کیا گیا ہے:
 " دیکھ وہ دِن آتے ہیں خُداوند فرماتا ہے جب مَیں اِسرائیل کے گھرانے اور یہُوداؔہ کے گھرانے کے ساتھ نیا عہد باندُھوں گا۔" ( یرمیاہ 31:31 ) 
حزقی ایل 26:37 اور کئی دوسرے مقامات پر نبی حزقی ایل اسی عہد کو ہمیشہ کا "عہدِ سلامتی" کہتا ہے:
" مَیں اُن کے ساتھ سلامتی کا عہد باندُھوں گا جو اُن کے ساتھ ابدی عہد ہو گا اور مَیں اُن کو بساؤُں گا اور فراوانی بخشُوں گا اور اُن کے درمِیان اپنے مَقدِس کو ہمیشہ کے لِئے قائِم کرُوں گا۔" ( حزقی ایل 26:37 ) 
اور جیسا کہ تمام مسیحی جانتے ہیں، پولس رسول نے 1  کرنتھیوں    25:11  میں واضح کیا کہ یہ نیا  اور دائمی  ،سلامتی کا عہد  مسیح میں پورا ہوا، جب اُس نے خُداوند  کے عشائے ربانی کے موقع پر کرنتھیوں کو  یسوع کے الفاظ یاد دلائے:
" اِسی طرح اُس نے کھانے کے بعد پیالہ بھی لِیا اور کہا یہ پیالہ میرے خُون میں نیا عہد ہے۔ جب کبھی پِیو میری یادگاری کے لِئے یِہی کِیا کرو۔"  ( 1  کرنتھیوں    25:11 ) 
مسیح میں قائم ہونے والے اس نئے عہد کے ذریعے خدا نئے عہدنامے کے دور میں اپنی بادشاہی کو چلاتا ہے۔ نیا عہد خدا کے لوگوں کی رہنمائی کرتا ہے، کیونکہ مسیح اُن تمام باتوں  کی تکمیل  کرتا ہے جو خدا نے اپنے پچھلے عہدوں میں شروع کی تھیں۔ اسی لیے نئے عہد کو خدا کا "عہدِ تکمیل"  کہنا بھی  مناسب ہے۔
یہ عہدِ تکمیل اُس وقت خدا کے لوگوں پر نافذ ہونا تھا جب خدا اُن کی جلاوطنی ختم کرکے اور اپنی بادشاہی کو پوری دنیا میں پھیلاتا۔ نیا عہد خدا کا یہ عہد ہے کہ وہ اپنے لوگوں کو معاف شدہ، نجات یافتہ اور مکمل طور پر تبدیل شدہ قوم بنائے گا ۔ ایسی قوم جو پوری طاقت کے ساتھ اُس کی خدمت کرے گی اور ناکام نہ ہوگی۔ یرمیاہ   31 : 31 – 34 میں اس نجات کو یوں بیان کیا گیا ہے:
 "د یکھ وہ دِن آتے ہیں خُداوند فرماتا ہے جب مَیں اِسرائیل کے گھرانے اور یہُوداؔہ کے گھرانے کے ساتھ نیا عہد باندُھوں گا۔  اُس عہد کے مُطابِق نہیں جو مَیں نے اُن کے باپ دادا سے کِیا جب مَیں نے اُن کی دست گِیری کی تاکہ اُن کو مُلکِ مِصرؔ سے نِکال لاؤُں اور اُنہوں نے میرے اُس عہد کو توڑا اگرچہ مَیں اُن کا مالِک تھا خُداوند فرماتا ہے۔  بلکہ یہ وہ عہد ہے جو مَیں اُن دِنوں کے بعد اِسرائیل کے گھرانے سے باندُھوں گا۔ خُداوند فرماتا ہے مَیں اپنی شرِیعت اُن کے باطِن میں رکُھّوں گا اور اُن کے دِل پر اُسے لِکُھوں گا اور مَیں اُن کا خُدا ہُوں گا اور وہ میرے لوگ ہوں گے۔  اور وہ پِھر اپنے اپنے پڑوسی اور اپنے اپنے بھائی کو یہ کہہ کر تعلِیم نہیں دیں گے کہ خُداوند کو پہچانو کیونکہ چھوٹے سے بڑے تک وہ سب مُجھے جانیں گے خُداوند فرماتا ہے اِس لِئے کہ مَیں اُن کی بدکرداری کو بخش دُوں گا اور اُن کے گُناہ کو یاد نہ کرُوں گا۔" ( یرمیاہ   31 : 31 – 34 ) 
اب ہمیں ہمیشہ یاد رکھنا چاہیے کہ مسیح، خدا کی بادشاہی کے آخری مرحلے کو تین مراحل میں پورا کرتا ہے:
1. ابتدائی مرحلہ — اُس کی زمینی خدمت، روح القدس کا نزول، اور رسولوں کا کام۔
2. جاری مرحلہ — کلیسیا کی پوری تاریخ کے دوران جاری ہے ۔
3. تکمیل کا مرحلہ — جب مسیح اپنے  جلال کے ساتھ واپس آئے گا۔
اُس دن نیا عہد خدا کے تمام عہدوں کی مکمل تکمیل بنے گا ۔ یہ آدم، نوح، ابرہام، موسیٰ اور داؤد کے عہدوں میں شامل  خدا کے تمام مقاصد کو پوری طرح پورا کر دے گا — اور خدا کی بادشاہی اپنی کامل صورت میں ظاہر ہوگی۔


 (
مسیح خُدا کی بادشاہی کے آخری مرحلے کو تین مراحل میں پُورا کرتا ہے
آغاز
تسلسل
تکمیل
)






عبرانیوں 8 میں نئے عہد کے قائم ہونے کا ذکر ہے، اور یہ واضح کیا گیا ہے کہ یہ کوئی بالکل نیا یا پہلے سے نامعلوم عہد نہیں تھا۔ یہ وہی عہد ہے جس کا وعدہ عہدِ نامہِ قدیم میں پہلے ہی کیا جا چکا تھا۔ درحقیقت، عبرانیوں کا مصنف یرمیاہ 31 کا حوالہ دیتا ہے، جہاں خدا نے نئے عہد کا وعدہ کیا تھا۔ خدا نے کوہِ سینا پر اسرائیل کے ساتھ ایک عہد قائم کیا تھا، لیکن اسرائیل نے اُس عہد کو توڑ دیا۔ اس کے باوجود خدا نے وعدہ کیا کہ ایک دن وہ نیا عہد قائم کرے گا — ایسا عہد جس میں شریعت پتھر کی تختیوں پر نہیں بلکہ انسان کے دلوں پر لکھی جائے گی… یرمیاہ 31 میں نئے عہد کا جو وعدہ کیا گیا تھا، وہ اب پورا ہو چکا ہے، اور عبرانیوں کا مصنف یہی بات ثابت کر تا ہے۔
اور اس تکمیل کے ساتھ، خدا کی نجات اب صرف اسرائیل تک محدود نہیں رہی، بلکہ تمام قوموں تک پھیل رہی ہے۔ مصنف کے مطابق، خدا کا منصوبہ ابتدا سے یہی تھا — کہ اُس کے وعدے پورے ہوں، اور نجات پوری دنیا تک پہنچے۔ یہی نئے عہد کی اصل روح ہے۔
— ڈاکٹر مارک ایل. اسٹراس
اب جبکہ ہم دیکھ چکے ہیں کہ خدا کی بادشاہی اور اُس کے عہدوں کے درمیان کیا تعلق ہے، اور یہ کہ خدا نے تاریخ کے مختلف مراحل میں اپنے عہدوں کے ذریعے اپنی بادشاہی کو کس طرح آگے بڑھایا، تو اب ہمیں اس سبق کے تیسرے موضوع کی طرف بڑھنا چاہیے: عہدوں  کے اصول — یعنی وہ بنیادی ضابطے جو ہر الٰہی عہد کے پیچھے کارفرما تھے۔
عہدوں کے اصول

جیسا کہ ہم نے اس سبق کے آغاز میں ذکر کیا تھا، کچھ مفسرین یہ دعویٰ کرتے ہیں کہ الٰہی عہدوں میں خدا کی مہربانی، انسانی وفاداری، اور برکتوں و لعنتوں کے نتائج جیسے بنیادی اصول ہر عہد میں یکساں طور پر موجود نہیں ہوتے۔ یہ بات درست ہے کہ عہدِ نامہِ قدیم کے ہر عہد میں کچھ منفرد پہلو نمایاں کیے گئے ہیں۔ لیکن جب ہم پوری بائبلی تاریخ کو وسیع تناظر میں دیکھتے ہیں، تو ہمیں معلوم ہوتا ہے کہ خدا اپنے لوگوں کے ساتھ ہر عہد کے ہر دور میں انہی بنیادی اصولوں کے مطابق معاملہ کرتا رہا۔

 (
آدم : بُنیاد 
نیا عہد: تکمیل
داؤد: بادشاہی
موسیٰ: خُدا کی شریعت
ابرہام : انتخاب
نُوح: استحکام
)
آدم کے عہد میں دنیا کے آغاز میں قائم کیے گئے بنیادی نمونوں پر زور تھا۔ نوح کے عہد میں قدرت کے نظام کے استحکام کو نمایاں کیا گیا۔ ابرہام کے عہد میں خدا کے وعدوں اور انتخاب پر زور تھا۔ موسیٰ کے عہد میں خدا کی شریعت مرکزی حیثیت رکھتی تھی۔ داؤد کے عہد میں داؤدکے  خاندان کی بادشاہی حیثیت کو نمایاں کیا گیا۔ اور نئے عہد میں تکمیل اور کمال پر زور دیا گیا۔
لیکن یہ تمام  نکات  صرف نمایاں نکات ہیں — یہ عہد کی زندگی کی مکمل تصویر پیش نہیں کرتے۔ عہد میں زندگی گزارنے کی مکمل تصویر تب سامنے آتی ہے جب ہم یہ سمجھیں کہ خدا کے ساتھ عہد کا تعلق ان مخصوص پہلوؤں سے کہیں زیادہ وسیع ہے۔ خدا کے ساتھ عہد میں زندگی کے اصول ہمیشہ تین بنیادی حقیقتوں پر قائم رہے ہیں:
1. خدا کی مہربانی
2. انسانی وفاداری کی ضرورت
3. وفاداری یا بے وفائی کے نتائج یعنی برکتیں اور سزائیں
یہ تینوں اصول ہر عہد میں، ہر دور میں، اور ہر قوم کے ساتھ خدا کے تعلق میں موجود رہے۔
یہ بات بھی سمجھنا ضروری ہے کہ ان اصولوں کو کبھی بھی مشینی یا خودکار انداز میں نہیں دیکھنا چاہیے — گویا خدا ہمیشہ ایک ہی طریقے سے، ایک ہی ترتیب میں، یا ایک ہی شدت کے ساتھ برکتیں اور سزائیں  نافذ کرتا ہو۔ ایسا نہیں ہے۔
خدا ہمیشہ اپنی شاہی حکمت اور اختیار کے مطابق افراد، قوموں اور پوری انسانیت کے ساتھ معاملہ کرتا ہے۔ وہ بادشاہ ہے — اور بادشاہ ہونے کے ناطے وہ اپنے عہد کے اصولوں کو اپنے مقاصد کے مطابق نافذ کرتا ہے۔
· جب اُس کی حکمت  مناسب سمجھتی ہے، وہ مہربانی دکھاتا ہے ۔
· وہ وفاداری کے معیار اُس وقت اور اُس طرح بیان کرتا ہے جیسے اُس کی بادشاہی کے منصوبے کا تقاضا ہو۔
· وہ برکتیں اور سزائیں  اپنی مرضی، اپنے وقت اور اپنے فیصلے کے مطابق دیتا ہے۔
خدا کے عہدوں کے اصول ہمیشہ قائم رہے — لیکن اُن کا نفاذ ہمیشہ خدا کی شاہی حکمت کے مطابق ہوا۔



 (
سزائیں
برکتیں
وفا داری
مہربانی
خُدا کے عہدوں کے اصول پورے
عہد نامہِ قدیم میں نظر آتے ہیں۔
)اکثر ایسا ہوتا ہے کہ ہم یہ سمجھنے سے قاصر رہتے ہیں کہ خدا نے بعض لوگوں پر اپنی مہربانی کیوں ظاہر کی اور دوسروں پر کیوں نہیں۔ ہمیں یہ سمجھنے میں مشکل ہوتی ہے کہ خدا نے کچھ لوگوں کے لیے وفاداری کے کچھ معیاروں کو زیادہ اہم کیوں سمجھا، جبکہ دوسروں کے لیے وہی معیار کم اہم دکھائی دیتے ہیں۔ بعض اوقات ہم یہ بھی نہیں سمجھ پاتے کہ خدا نے کچھ لوگوں پر برکتیں کیوں نازل کیں اور دوسروں پر لعنتیں کیوں آئیں۔ عہدِ نامہِ قدیم کے مصنفین نے کئی مواقع پر وضاحت کی کہ خدا نے اپنی شاہی حکمت کے مطابق فلاں موقع پر ایسا فیصلہ کیوں کیا۔ لیکن کئی مواقع پر انہوں نے اس کی کوئی تفصیل بیان نہیں کی۔ اس کے باوجود ہم جانتے ہیں کہ خدا  بھلا  ہے، اور اس کی حکمت ہماری سمجھ سے کہیں بڑھ کر ہے۔ اسی لیے ہم عاجزی کے ساتھ قبول کرتے ہیں کہ خدا نے اپنے ساتھ عہد میں زندگی کے بنیادی اصولوں کو جس طرح نافذ کیا، وہ اُس کی کامل حکمت کے مطابق تھا۔
اب یہ سمجھنے کے لیے کہ خدا کے عہدوں کے اصول کس طرح پورے عہدِ نامہِ قدیم میں پھیلے ہوئے ہیں، ہم ہر عہد پر مختصراً نظر ڈالیں گے۔ سب سے پہلے ہم ابتدائی عالمی عہدوں کا جائزہ لیں گے۔ پھر ہم قومی عہدوں پر غور کریں گے جو خدا نے عہدِ نامہِ قدیم میں اسرائیل کے ساتھ قائم کیے۔ اور آخر میں ہم مسیح میں نئے عہد کا مطالعہ کریں گے۔ آئیے سب سے پہلے عالمگیر عہدوں میں ان اصولوں کو دیکھتے ہیں۔
عالمگیر  عہد
جیسا کہ آپ کو یاد ہوگا، ابتدائی تاریخ   میں خدا نے آدم کے ساتھ بنیادی  عہد قائم کیا اور نوح کے ساتھ قدرتی استحکام کا عہد۔ لیکن خدا کا آدم کے ساتھ تعلق صرف بادشاہی کی بنیادیں رکھنے تک محدود نہیں تھا۔ اسی طرح نوح کے عہد میں بھی انسان اور خدا کے درمیان تعلق صرف قدرت کے استحکام تک محدود نہیں رہا۔ ہر الٰہی عہد کی طرح، ان دونوں عہدوں کے تحت بھی خدا نے زندگی کو تین بنیادی اصولوں کے ذریعے چلایا:
1. خدا کی مہربانی 
2. انسانی وفاداری  
3. [bookmark: _Hlk215487581]اطاعت اور نافرمانی کے نتائج  یعنی برکتیں اور سزائیں
ہم مختصراً دیکھیں گے کہ یہ تینوں اصول دونوں عالمگیر عہدوں ،آدم اور نوح  کے عہدوں میں کس طرح ظاہر ہوتے ہیں۔ آئیے آدم سے آغاز کرتے ہیں۔
آدم
سب سے پہلے، خدا نے پہلے مرد اور عورت پر بہت زیادہ مہربانی کی — یہاں تک کہ اُن کے گناہ کرنے سے پہلے بھی مہربانی کی۔ خدا نے انسان کے لیے دنیا کو تیار کیا۔اسے ویرانی سے نکال کر ترتیب میں لایا۔ پھر اُس نے ایک شاندار باغ بنایا اور آدم اور حوا کو اس میں رکھا۔ اور خدا نے روز بروز انسان کو بے شمار نعمتیں عطا کیں — ایسی نعمتیں جو گناہ کے بعد بھی جاری رہیں۔
تمام بائبلی عہدوں میں خدا کی مہربانی کئی طریقوں سے ظاہر ہوتی ہے۔ ایک سادہ مثال یہ ہے کہ خدا، بغیر کسی مجبوری کے، خود فیصلہ کرتا ہے کہ وہ انسان کے ساتھ رشتہ قائم کرے… اسی طرح خدا کی مہربانی اس بات میں بھی ظاہر ہوتی ہے کہ وہ اپنے لوگوں کو بے شمار برکتیں دیتا ہے تاکہ وہ اُن سے لطف اندوز ہوں۔ آدم اور حوا کے معاملے میں، پہلے عہد میں خدا کی مہربانی اس طرح ظاہر ہوئی کہ خدا نے اپنی پوری تخلیق اُن کے اختیار میں دے دی۔
— ڈاکٹر ڈیوڈ کوریا (ترجمہ)
دوسری بات، آدم کے عہد بھی میں انسانی وفاداری ضروری تھی۔ آدم اور حوا کو خدا کی صورت اور نمائندے کے طور پر خدمت کرنے کے علاوہ، خدا نے اُن کی وفاداری  کو نیک و بد  کی پہچان    کے درخت کے ذریعے آزمایا۔ جیسا کہ پیدائش 2 : 16 -17     میں خدا نے حکم دیا:
"  تُو باغ کے ہر درخت کا پَھل بے روک ٹوک کھا سکتا ہے۔  لیکن نیک و بَد کی پہچان کے درخت کا کبھی نہ کھانا کیونکہ
 جِس روز تُو نے اُس میں سے کھایا تُو مَرا۔" ( پیدائش 2 : 16 -17      ) 
اور جب آدم اور حوا اس آزمائش میں ناکام ہو گئے، تب بھی خدا نے اُن سے اور اُن کی اولاد سے وفاداری کا مطالبہ جاری رکھا۔
تیسری بات، آدم اور حوا کی اطاعت اور نافرمانی کے نتائج بھی تھے۔ خدا نے صاف طور پر بتایا تھا کہ اگر وہ منع کیا ہوا پھل کھائیں گے تو وہ اُس کی لعنت   بھگتیں گے۔ جیسا کہ پیدائش 17:2 میں فرمایا:
 " جِس روز تُو نے اُس میں سے کھایا تُو مَرا" ( پیدائش 2 : 17 )
اور اس کے برعکس، اگر وہ خدا کے حکم پر قائم رہتے تو وہ عظیم برکتوں کے وارث ہوتے۔
خدا کے ساتھ آدم کی زندگی میں عہد کے تمام اصول شامل تھے۔ اور جیسا کہ پیدائش کی کتاب ظاہر کرتی ہے، آدم اور حوا کے بعد آنے والی نسلیں بھی روزانہ انہی اصولوں کے تحت خدا کے ساتھ زندگی گزارتی رہیں — خدا کی مہربانی، انسانی وفاداری، اور نتائج۔
آدم کے عالمگیرعہد کے علاوہ، نوح اور اُس کے عہد کے تحت آنے والے لوگ بھی انہی تین اصولوں کے مطابق خدا کے سامنے زندگی گزارتے تھے۔
نوح
سب سے پہلے، نوح کے عہد کی بنیاد بھی خدا کی مہربانی تھی۔ جب خدا نے اپنے راست فیصلے میں انسانیت کو تباہ کرنے کا ارادہ کیا، اُس نے ساتھ ہی یہ بھی طے کیا کہ وہ نوح اور اُس کے خاندان کو بچائے گا۔ جیسا کہ پیدائش 8:6 میں لکھا ہے:
" مگر نُوحؔ خُداوند کی نظر میں مقبُول ہُؤا۔ " (  پیدائش 8:6 ) 
خدا نے نوح اور اُس کے خاندان پر بڑی مہربانی کی — اور یہی مہربانی نوح کی نسلوں تک جاری رہی۔
دوسری بات، خدا نے نوح سے وفاداری کا مطالبہ کیا۔ اُس نے نوح کو حکم دیا کہ وہ کشتی بنائے اور جانوروں کو جمع کرے۔ پیدائش   6 : 18 - 19 میں نوح کے عہد کو نوح کی ذمہ داری کے ساتھ جوڑ کر یوں بیان کیا گیا ہے:
 " تیرے ساتھ مَیں اپنا عہد قائِم کرُوں گا اور تُو کشتی میں جانا۔ تُو اور تیرے ساتھ تیرے بیٹے اور تیری بِیوی اور تیرے بیٹوں کی بِیویاں۔  اور جانوروں کی ہر قِسم میں سے دو دو اپنے ساتھ کشتی میں لے لینا کہ وہ تیرے ساتھ جیتے بچیں۔ وہ نر و مادہ ہوں۔ " (  پیدائش   6 : 18 – 19 ) 
نوح کو اپنے بادشاہ کے سامنے وفاداری دکھانی تھی — کشتی میں داخل ہو کر، اپنے خاندان کو بچا کر، اور جانوروں کو ساتھ لے جا کر۔
طوفان کے بعد بھی، پیدائش 7:9 میں خدا نے نوح اور اُس کی نسل کو انسانیت کے بنیادی کردار — پھلنے اور بڑھنے   کا حکم دیا: 
 " اور تُم باروَر ہو اور بڑھو اور زمِین پر خُوب اپنی نسل بڑھاؤ اور بُہت زِیادہ ہو جاؤ۔" ( پیدائش 7:9 )
تیسری بات، نوح کے عہد میں بھی اطاعت اور نافرمانی کے نتائج تھے۔ نوح خدا کا  وفادار تھا، اس لیے خدا نے طوفان کے بعد اُس کی قربانی کو قبول کیا اور دنیا کو استحکام بخشا۔ جیسا کہ پیدائش     8 : 20 – 21  میں لکھا ہے:
 " نُوحؔ نے خُداوند کے لِئے ایک مذبح بنایا اور سب پاک چَوپایوں اور پاک پرِندوں میں سے تھوڑے سے لے کر اُس مذبح پر سوختنی قُربانِیاں چڑھائیِں۔  اور خُداوند نے اُن کی راحت انگیز خُوشبو لی اور خُداوند نے اپنے دِل میں کہا کہ اِنسان کے سبب سے مَیں پِھر کبھی زمِین پر لَعنت نہیں بھیجوں گا کیونکہ اِنسان کے دِل کا خیال لڑکپن سے بُرا ہے اور نہ پِھر سب جان داروں کو جَیسا اب کِیا ہے مارُوں گا۔" ( پیدائش     8 : 20 – 21   ) 
لیکن خدا نے یہ بھی واضح کر دیا کہ نافرمانی ، خاص طور پر ظلم اور قتل کے سنگین  نتائج ہوں گے  ۔ جیسا کہ پیدائش 6:9 میں لکھا ہے:
 " جو آدمی کا خُون کرے اُس کا خُون آدمی سے ہو گا کیونکہ خُدا نے اِنسان کو اپنی صُورت پر بنایا ہے۔" (  پیدائش 6:9 ) 
پیدائش کی کتاب بار بار دکھاتی ہے کہ نوح کے عہد کے زمانے میں عہد کے تمام اصول — خدا کی مہربانی، انسانی وفاداری، اور نتائج — ہر انسان کی زندگی پر اثر انداز ہوتے رہے۔
اب ہم دیکھیں گے کہ یہ اصول صرف عالمگیر عہدوں تک محدود نہیں تھے — بلکہ وہی اصول  اُن قومی عہدوں میں بھی کارفرما تھے جو خدا نے اسرائیل کے ساتھ قائم کیے۔
قومی عہد
ابرہامی عہد میں اسرائیل کے انتخاب اور وعدے پر زور تھا، موسوی عہد میں شریعت کے عطا کیے جانے کو نمایاں کیا گیا، اور داؤدی عہد میں داؤد کی دائمی بادشاہت کو مرکزی حیثیت دی گئی۔ لیکن حقیقت یہ ہے کہ ابرہام کے عہد کے زمانے میں زندگی صرف انتخاب اور وعدوں تک محدود نہیں تھی۔ اسی طرح موسیٰ کے عہد کا زمانہ صرف شریعت کے ملنے تک محدود نہیں تھا۔ اور داؤد کے عہد کے دور میں خدا کا اپنے لوگوں سے تعلق صرف داؤدی خاندان کی بادشاہت تک محدود نہیں رہا۔ پہلے عہدوں کی طرح، ہر قومی عہد بھی تین بنیادی اصولوں کے تحت چلایا گیا:
1. خدا کی مہربانی
2. انسانی وفاداری
3.  اطاعت اور نافرمانی کے نتائج یعنی برکتیں اور سزائیں
                 
اب ہم ان قومی عہدوں کو اُن کی ترتیب کے مطابق دیکھیں گے: پہلے ابرہام کا عہد، پھر موسیٰ کا عہد، اور آخر میں داؤد کا عہد۔ آئیے ابرہام سے آغاز کرتے ہیں۔
ابرہام
سب سے پہلے، خدا نے ابرہام پر بہت زیادہ مہربانی کی۔ مثال کے طور پر، جب خدا نے پہلی بار ابرہام کو کنعان کی طرف ہجرت کرنے کے لیے بلایا، تو اُس نے اُس پر خاص فضل کیا۔  دیکھئے کہ پیدائش 2:12 میں خدا نے فرمایا:
" مَیں تُجھے ایک بڑی قَوم بناؤں گا اور برکت دُوں گا اور تیرا نام سرفراز کرُوں گا۔ سو تُو باعِثِ برکت ہو! " (  پیدائش 2:12 ) 
ابرہام کی پوری زندگی میں خدا نے اُس پر رحم کیا — اُس کے گناہوں کو معاف کیا، اُسے راستباز ٹھہرایا، اور مشکلات سے بچایا۔ اور یہی مہربانی ابرہام کی نسلوں پر بھی جاری رہی، کیونکہ وہ سب اُس کے ساتھ خدا کے قائم کردہ عہد کے تحت تھے۔
دوسری بات، خدا نے ابرہام سے وفاداری کا مطالبہ بھی کیا۔ ابرہام کو خدا کی پہلی ہی پکار سے  اطاعت کرنی تھی۔ جیسا کہ پیدائش 1:12 میں حکم دیا گیا:
" تُو اپنے وطن اور اپنے ناتے داروں کے بیچ سے اور اپنے باپ کے گھر سے نِکل کر اُس مُلک میں جا جو مَیں تجھے دِکھاؤں گا۔" ( پیدائش 1:12 ) 
ابرہام کو اپنا وطن، اپنا خاندان، اور اپنی شناخت  چھوڑ کر ایک ایسی جگہ جانا تھا جسے اُس نے کبھی دیکھا بھی نہیں تھا۔ پھر پیدائش    17 : 1 – 2  میں خدا نے اپنے عہد کی تجدید کرتے ہوئے وفاداری کی شرط کو دوبارہ واضح کیا:
" مَیں خُدایِ قادِر ہُوں۔ تُو میرے حضُور میں چل اور کامِل ہو۔  اور مَیں اپنے اور تیرے درمِیان عہد باندُھوں گا اور تُجھے بُہت زِیادہ بڑھاؤں گا۔ ( پیدائش    17 : 1 – 2   ) 
بہت سے مسیحی اس حقیقت کو نظر انداز کر دیتے ہیں کہ ابرہام کا خدا کے ساتھ عہد، وفاداری کی شرط  سے مشروط  تھا۔ خدا نے اپنے عہد کے تحت ابرہام اور اُس کی نسل سے بار بار اطاعت کا مطالبہ کیا۔
 
ابرہام کا خدا کے ساتھ تعلق خدا کی طرف سے خود شروع کیا گیا تھا۔ خدا نے پیدائش 15 میں جانوروں کے ٹکڑے کر کے عہد کی لعنتیں اپنے اوپر لیں، لیکن اس سے ابرہام پر سے ذمہ داری ختم نہیں ہوئی۔ خدا کے احکام کی اطاعت — جسے ہم "وفاداری" بھی کہہ سکتے ہیں — وہ وسیلہ  تھا جس کے ذریعے خدا نے عہد کی برکتیں عطا کیں۔
— ریورنڈ. مائیکل جے. گلاؤڈو
تیسری بات یہ ہے کہ، خدا نے واضح کیا کہ ابرہام کی اطاعت اور نافرمانی کے نتائج ہوں گے۔ پیدائش 1:17 میں خدا نے فرمایا:
" مَیں خُدایِ قادِر ہُوں۔ تُو میرے حضُور میں چل اور کامِل ہو۔"  ( پیدائش 1:17 )
اور پھر آیت 2 میں:
  " اور مَیں اپنے اور تیرے درمِیان عہد باندُھوں گا اور تُجھے بُہت زِیادہ بڑھاؤں گا۔"  (پیدائش 2:17 )  
خُدا نے واضح طور پر کہا کہ  نسل کی بڑھوتری اطاعت کی برکت تھی۔ اسی طرح خدا نے یہ بھی بتایا کہ نافرمانی شدید لعنتوں کا باعث بنے گی۔ پیدائش     17 : 10 - 14 میں خدا نے کہا:
"  اور میرا عہد جو میرے اور تیرے درمِیان اور تیرے بعد تیری نسل کے درمِیان ہے اور جِسے تُم مانو گے سو یہ ہے کہ تُم میں سے ہر ایک فرزندِ نرِینہ کا خَتنہ کِیا جائے۔  اور تُم اپنے بدن کی کھلڑی کا خَتنہ کِیا کرنا۔ اور یہ اُس عہد کا نِشان ہو گا جو میرے اور تُمہارے درمِیان ہے۔  تُمہارے ہاں پُشت در پُشت ہر لڑکے کا خَتنہ جب وہ آٹھ روز کا ہو کِیا جائے۔ خواہ وہ گھر میں پَیدا ہو خواہ اُسے کِسی پردیسی سے خرِیدا ہو جو تیری نسل سے نہیں۔  لازِم ہے کہ تیرے خانہ زاد اور تیرے زرخرِید کا خَتنہ کِیا جائے اور میرا عہد تُمہارے جِسم میں ابدی عہد ہو گا۔  اور وہ فرزندِ نرِینہ جِس کا خَتنہ نہ ہُؤا ہو اپنے لوگوں میں سے کاٹ ڈالا جائے کیونکہ اُس نے میرا عہد توڑا۔"  ( پیدائش     17 : 10 – 14 ) 
خدا نے ختنہ کو عہد کی وفاداری کی علامت کے طور پر لازم قرار دیا، تاکہ اگر ابرہام کی نسل میں سے کسی  مرد کا  ختنہ نہ کیا جائے تو وہ قوم سے کاٹ دیا جائے — یعنی وہ خدا کے لوگوں میں شامل نہ رہے گا۔ اس طرح وہ عہد کی برکتوں سے محروم ہو جاتا، اور عہد کی زندگی میں شریک ہونے کے حق سے خارج سمجھا جاتا۔ ختنہ اس بات کی ظاہری علامت تھا  کہ انسان خدا کے ساتھ اپنے عہد میں وفادار ہے، اور اس وفاداری سے انکار کرنا عہد کو توڑنے کے مترادف تھا۔
یوں عہد کے تینوں اصول — خدا کی مہربانی، انسانی وفاداری، اور اطاعت و نافرمانی کے نتائج —خدا کے ساتھ ابرہام کے ذاتی تعلق میں پوری طرح کارفرما تھے۔ اور یہی اصول ابرہام کے بعد آنے والی نسلوں کی زندگیوں کو بھی منظم کرتے رہے، تاکہ وہ بھی خدا کے ساتھ اپنے عہد کے مطابق زندگی گزاریں۔
موسیٰ
خدا نے بنی اسرائیل کے ساتھ جو دوسرا قومی عہد قائم کیا، وہ موسیٰ کا عہد تھا، جو کوہِ سینا پر قائم ہوا۔ جیسا کہ ہم دیکھ چکے ہیں، اس عہد میں شریعت مرکزی حیثیت رکھتی تھی۔ لیکن یہ سمجھنا غلط ہوگا کہ اس عہد میں دوسرے اصول — خدا کی مہربانی، انسانی وفاداری، اور نتائج — موجود نہیں تھے۔
ان اصولوں کو دیکھنے کے لیے ہمیں اس عہد کے محور یعنی  دس احکام پر  نظر ڈالنی چاہیے۔
سب سے پہلے، خدا کی مہربانی دس احکام کے آغاز میں ہی ظاہر ہوتی ہے۔ خروج 2:20 میں خدا فرماتا ہے:
 "  میں خُداوند تیرا خُدا ہوں  جو تُجھے مُلکِ مِصرؔ سے اور غُلامی کے گھر سے نِکال لایا   ہُوں۔" ( خروج 2:20 ) 
موسیٰ کا عہد "اعمال کا عہد"  نہیں تھا — یہ خدا کی رحمت اور فضل پر قائم تھا۔ اور خدا نے موسیٰ کے عہد کے پورے دور میں  بنی اسرائیل پر یہی مہربانی جاری رکھی۔
لیکن ساتھ ہی، دس احکام یہ بھی واضح کرتے ہیں کہ خدا نے اپنے لوگوں سے وفاداری کا مطالبہ کیا۔  جیسا کہ خروج میں  پہلا حکم ہے: خروج  3:20 میں:
 " میرے حضُور تُو غَیر معبُودوں کو نہ ماننا۔ " ( خروج  3:20 )
خدا کا فضل انسانی وفاداری کے خلاف نہیں تھا — بلکہ فضل ہی وہ بنیاد تھا جس پر اسرائیل کی وفاداری کھڑی تھی۔
 
خدا اپنے لوگوں کو کوئی بھی شریعت دینے سے پہلے اُنہیں اپنی فضل اور مہربانی کی یاد دلاتا ہے۔ " میں خُداوند تیرا خُدا ہوں  جو تُجھے مُلکِ مِصرؔ سے اور غُلامی کے گھر سے نِکال لایا   ہُوں۔"  یہ یاد دہانی باقی دس احکام کے لیے بنیاد قائم کرتی ہے۔ اس کا مقصد یہ نہیں کہ لوگ ان احکام پر عمل کر کے خدا کے لوگ بنیں، بلکہ یہ کہ خدا کے لوگ — جو پہلے ہی اُس کے فضل سے نجات پا چکے ہیں — ایک ایسا طرزِ زندگی اختیار کریں جو خدا کے فضل کا شکرانہ ہو، اُس کا جواب ہو۔
دس احکام کے پہلے حصے میں بنیادی طور پر یہ بتایا گیا ہے کہ خدا سے محبت کیسے کی جائے۔ اور خدا سے محبت یوں کی جاتی ہے کہ:
· اُس کے سوا کسی اور کو خدا نہ مانا جائے،
· اُس کی کوئی مورت یا تصویر نہ بنائی جائے،
· اُس کے نام کو بے ادبی یا بے احتیاطی سے استعمال نہ کیا جائے۔
یہ سب اس بات کا اظہار ہے کہ انسان اپنے پورے دل، پوری وفاداری اور پوری تعظیم کے ساتھ خدا سے محبت کرتا ہے۔
پھر دس احکام کے دوسرے حصے میں — جو "اپنے باپ اور ماں کی عزت کر"  سے شروع ہوتا ہے — ہمیں ایسے احکام ملتے ہیں جو انسانوں کے درمیان معاشرتی تعلقات کے معیار طے کرتے ہیں۔ کیونکہ بائبلی ایمان صرف ذاتی روحانیت کا نام نہیں؛ اس میں اجتماعی ذمہ داری بھی شامل ہے۔ خدا سے محبت بنیادی اور ضروری ہے، لیکن یہ محبت صرف دل میں چھپی نہیں رہ سکتی — اسے عمل میں ظاہر ہونا چاہیے، یعنی ہم دوسروں کے ساتھ کیسا برتاؤ کرتے ہیں، اُن سے کیسی محبت کرتے ہیں، اور معاشرے میں کس طرح زندگی گزارتے ہیں۔
یوں دس احکام کا دوسرا حصہ ہمیں سکھاتا ہے کہ خدا کی محبت کا حقیقی اظہار انسانوں سے محبت اور انصاف کے ذریعے ہوتا ہے۔
— ڈاکٹر برائن ڈی. رسل

دس احکام اس سے آگے بڑھ کر اطاعت اور نافرمانی کے نتائج کے بارے میں بھی واضح تعلیم دیتے ہیں۔ خروج   20 : 4 - 6 میں ہم پڑھتے ہیں:
 " تُو اپنے لِئے کوئی تراشی ہُوئی مُورت نہ بنانا۔ نہ کِسی چِیز کی صُورت بنانا جو اُوپر آسمان میں یا نِیچے زمِین پر یا زمِین کے نِیچے پانی میں ہے۔  تُو اُن کے آگے سِجدہ نہ کرنا اور نہ اُن کی عِبادت کرنا کیونکہ مَیں خُداوند تیرا خُدا غیُور خُدا ہُوں اور جو مُجھ سے عداوت رکھتے ہیں اُن کی اَولاد کو تِیسری اور چَوتھی پُشت تک باپ دادا کی بدکاری کی سزا دیتا ہُوں۔  اور ہزاروں پر جو مُجھ سے مُحبّت رکھتے اور میرے حُکموں کو مانتے ہیں رحم کرتا ہُوں۔"  (   خروج   20 : 4 – 6 )
یہ آیات واضح کرتی ہیں کہ خدا کی شریعت صرف احکام پر مشتمل نہیں، بلکہ اُن کے ساتھ نتائج بھی وابستہ ہیں — جو خدا سے دشمنی کرتے ہیں، اُن  کے سامنے نسل در نسل سخت نتائج آتے ہیں، اور جو خدا سے محبت رکھتے اور اُس کے احکام پر چلتے ہیں، اُن پر خدا کی وفادار اور دائمی محبت ہزاروں نسلوں تک جاری رہتی ہے۔
اب جبکہ ہم دیکھ چکے ہیں کہ خدا کے عہدوں کے اصول ابرہام اور موسیٰ کے عہدوں میں کس طرح کارفرما تھے، آئیے اب عہدِ نامہِ قدیم میں اسرائیل کے آخری قومی عہد کی طرف بڑھتے ہیں — یعنی داؤد کا عہد۔

داؤد
یہ عہد اس حقیقت پر زور دیتا تھا کہ خدا داؤد کی اولاد  کو اسرائیل پر حکمرانی کرنے والی دائمی بادشاہت کے طور پر قائم کر رہا ہے۔ لیکن جب ہم داؤد اور اس کی نسل کی پوری بائبلی تاریخ پر نظر ڈالتے ہیں، تو یہ واضح ہو جاتا ہے کہ اس عہد کے تحت زندگی بھی دیگر عہدوں کی طرح خدا کی مہربانی، انسانی وفاداری، اور اطاعت و نافرمانی کے نتائج پر مبنی تھی۔
مثال کے طور پر، زبور   89 : 3  -4 میں داؤد پر خدا کی مہربانی کا ذکر یوں ملتا ہے:
"  مَیں نے اپنے برگُزِیدہ کے ساتھ عہد باندھا ہے۔مَیں نے اپنے بندہ داؤُد سے قَسم کھائی ہے۔مَیں تیری نسل کو ہمیشہ کے لِئے قائِم کرُوں گااور تیرے تخت کو پُشت در پُشت بنائے رکھُّوں گا۔  ( زبور   89 : 3  -4 ) 

یہ آیات ظاہر کرتی ہیں کہ خدا نے داؤد کو  چن کر، اور اس کی نسل کو اسرائیل کی جائز بادشاہی کے طور پر قائم رکھ کر، اُس پر  پر کس قدر فضل کیا  ۔
لیکن اس عہد میں وفاداری کی شرط بھی تھی، اور نافرمانی کی صورت میں سخت نتائج بھی تھے ۔ جیسا کہ زبور   89 : 30 – 32  میں خدا فرماتا ہے:
 " اگر اُس کے فرزند میری شرِیعت کو ترک کر دیںاور میرے احکام پر نہ چلیں۔اگر وہ میرے آئِین کو توڑیںاور میرے فرمان کو نہ مانیں تو مَیں اُن کو چھڑی سے خطا کی
اور کوڑوں سے بدکاری کی سزا دُوں گا۔" ( زبور   89 : 30 – 32   ) 

یعنی اگر داؤد کی نسل خدا کی شریعت سے ہٹ جاتی، تو انہیں سخت سزا ملتی۔ اور اس کے برعکس، اگر وہ وفادار رہتے، تو عظیم برکتیں اُن پر نازل ہوتیں — اور یہ برکتیں اور لعنتیں صرف داؤد کے خاندان تک محدود نہ تھیں، بلکہ پوری قوم پر اثر انداز ہوتی تھیں۔
اب جبکہ ہم نے عالمگیر اور قومی عہدوں میں زندگی کے اصول دیکھ لیے ہیں، تو  ہم نئے عہد — یعنی عہدِ تکمیل   کی طرف بڑھنے کے لیے تیار ہیں۔
نیا عہد
خدا نے اپنی بادشاہی کو آگے بڑھانے کے لیے عہدِ نامہِ قدیم کی پوری تاریخ میں ایک عہد کو دوسرے کی بُنیاد  پر تعمیر کیا۔ لیکن جب یسوع دنیا میں آیا، بنی  اسرائیل خدا کے خلاف اس قدر بغاوت کر چکے تھے کہ خدا نے اُن پر سخت لعنتیں نازل کیں۔ بنی اسرائیل کے صرف کُچھ ہی لوگ وفادار       رہ گئے تھے۔
لیکن نئے عہد میں خدا کی بادشاہی اپنی تکمیل کو پہنچتی ہے۔ اور مسیح کی بادشاہی کے ذریعے خدا کی بادشاہی زمین  کی انتہاؤں  تک پھیلتی ہے۔
اس لحاظ سے نیا عہد پچھلے عہدوں کی مخالفت نہیں کرتا — بلکہ ان کی تکمیل  کرتا ہے۔ اسی لیے یہ بالکل فطری بات ہے کہ نئے عہد میں بھی عہد کے وہی تین اصول موجود ہیں:
1. خدا کی مہربانی
2. انسانی وفاداری
3. اطاعت اور نافرمانی کے نتائج یعنی برکتیں اور سزائیں
1. نئے عہد میں خدا کی مہربانی
خدا نے وعدہ کیا کہ وہ جلاوطن قوم پر  نئے عہد کے وسیلے سے عظیم رحم کرے گا۔ یرمیاہ 34:31 میں خدا فرماتا ہے:
" مَیں اُن کی بدکرداری کو بخش دُوں گا اور اُن کے گُناہ کو یاد نہ کرُوں گا۔" (  یرمیاہ 34:31 ) 
یہ آیت اور اس جیسی بہت سی آیات نئے عہد میں خدا کی نرمی، رحمت اور معافی کو نمایاں کرتی ہیں۔
2. نئے عہد میں انسانی وفاداری
نیا عہد یہ نہیں کہتا کہ خدا اپنی شریعت کو ختم کر دے گا، یا لوگوں کو اطاعت سے آزاد کر دے گا۔ بلکہ خدا اپنے لوگوں کو وفادار بناتا ہے۔
یرمیاہ 33:31 میں خدا فرماتا ہے:
" مَیں اپنی شرِیعت اُن کے باطِن میں رکُھّوں گا اور اُن کے دِل پر اُسے لِکُھوں گا ۔ " (  یرمیاہ 33:31 ) 
یعنی نئے عہد میں خدا اپنے لوگوں کے دلوں میں اپنی شریعت کی محبت ڈالے گا، تاکہ وہ دل سے، خوشی سے، اور سچائی سے اُس کی اطاعت کریں۔
3.  ۔ نئے عہد میں اطاعت اور نافرمانی کے نتائج یعنی برکتیں اور سزائیں
نئے عہد میں برکتیں اور سزائیں دونوں واضح ہیں۔
یرمیاہ 33:31 میں خدا مزید فرماتا ہے:
" مَیں اُن کا خُدا ہُوں گا اور وہ میرے لوگ ہوں گے ۔ " (  یرمیاہ 33:31 )
یہ وعدہ اس بات کی ضمانت ہے کہ خدا اپنے لوگوں کو عظیم برکتیں دے گا — کیونکہ وہ خود اُنہیں اپنے عہد کی ذمہ داریاں پوری کرنے کے قابل بنائے گا۔
اور اس کے برعکس، جو لوگ ان ذمہ داریوں کو پورا نہیں کریں گے، وہ ان برکتوں کے مستحق نہیں ہوں گے۔


نیا عہد پُرانے عہد سے کیسے مختلف ہے؟ نئے عہد کو پُرانے عہد سے جو چیز نمایاں طور پر مختلف بناتی ہے، وہ یہ ہے کہ خدا کے لوگ اس عہد کو قائم رکھنے کے قابل بنائے جائیں گے۔ یرمیاہ 31 میں خدا فرماتا ہے کہ وہ اپنی شریعت اُن کے دلوں پر لکھے گا، اور اپنی شریعت اُن کے باطن میں رکھے گا۔ پھر وہ اسی کے ساتھ عہد کا معروف جملہ بیان کرتا ہے:
"میں تمہارا خدا ہوں گا، اور تم میری قوم ہوگے۔" 
لیکن یہ سمجھنے کے لیے کہ خدا اپنی شریعت کو لوگوں کے دلوں پر کیسے لکھے گا، حزقی ایل کی کتاب میں ایک نہایت مشابہ حوالہ دیکھنا بہت ضروری  ہے۔ حزقی ایل 36 میں خدا یہ نہیں کہتا کہ وہ اپنی شریعت اُن کے اندر رکھے گا، بلکہ وہ فرماتا ہے کہ وہ اپنی روح اُن کے اندر رکھے گا۔ اور وہ یہ نہیں کہتا کہ وہ شریعت اُن کے دلوں پر لکھے گا، بلکہ یوں فرماتا ہے:
“میں اُنہیں اپنے آئین پر چلنے اور اپنے احکام پر عمل کرنے کے قابل بناؤں گا۔”اور پھر، بالکل یرمیاہ 31 کی طرح، وہ دوبارہ عہد کا وہی جملہ دہراتا ہے:
"میں ان کا خدا ہوں گا، اور وہ میری قوم ہوں گے۔"
جب ہم  نبوت پر مبنی ان دونوں  حوالوں کو ایک ساتھ دیکھتے ہیں، تو یہ حقیقت واضح ہو جاتی ہے کہ خدا اپنی شریعت کو اپنے لوگوں کے دلوں پر اپنی روح کو اُن کے اندر رکھ کر لکھے گا۔ یعنی خدا خود — اپنی سکونت کے ذریعے — اپنے لوگوں کو اس قابل بنائے گا کہ وہ نئے عہد کے دور میں اُس کی شریعت پر چلیں۔
اس طرح نیا عہد محفوظ اور قائم رہتا ہے ہماری وفاداری کی وجہ سے نہیں، بلکہ اس لیے کہ خدا کی روح ہمارے درمیان رہتی ہے، کام کرتی ہے، اور ہمیں خدا کی شریعت پر چلنے کے قابل بناتی ہے۔

— ڈاکٹر میتھیو نیوکرک
 اب ہمیں ہمیشہ یاد رکھنا چاہیے کہ نیا عہد تین واضح مراحل میں نافذ ہوتا ہے، اور یہ ترتیب مسیح میں خدا کی بادشاہی کے آخری مرحلے کے نمونے کی پیروی کرتی ہے۔ نیا عہد مسیح کی پہلی آمد کے وقت، اور اس کے رسولوں کی خدمت اور گواہی کے ذریعے، باضابطہ طور پر شروع ہوا۔ کلیسیا کی پوری تاریخ میں، مسیح کی قوت اور اس کے جاری کام کے وسیلہ سے، نیا عہد مسلسل پھل لاتا رہا ہے اور اس کے اثرات دنیا میں ظاہر ہوتے رہے ہیں۔ اور جب مسیح جلال کے ساتھ واپس آئے گا اور زمانے کا اختتام ہوگا، تب نیا عہد اپنی مکمل اور حتمی تکمیل کو پہنچے گا۔
سب سے پہلے، نیا عہدنامہ اس حقیقت پر زور دیتا ہے کہ نیا عہد خدا کی الٰہی مہربانی سے شروع ہوا، جب خُدا  باپ نے اپنے بیٹے کو دنیا میں بھیجا۔ یہ بھی واضح کیا گیا ہے کہ مسیح نے انسانی وفاداری کے ہر تقاضے کو پوری طرح پورا کیا، یہاں تک کہ صلیب پر موت کی حد تک وفادار رہا۔ اس کے علاوہ، نیا عہدنامہ یہ بھی سکھاتا ہے کہ مسیح کو مردوں میں سے جی اٹھنے کی عظیم برکت عطا ہوئی۔ اور اس کے نتیجے میں، جو بھی شخص مسیح پر نجات بخش ایمان رکھتا ہے، وہ خدا کے حضور قابلِ قبول ٹھہرتا ہے۔ جیسا کہ عبرانیوں کے مصنف نے عبرانیوں   9 : 12 – 15  میں لکھا ہے:
"[مسیح]     بکروں اور بچھڑوں کا خُون لے کر نہیں بلکہ اپنا ہی خُون لے کر پاک مکان میں ایک ہی بار داخِل ہو گیا اور ابدی خلاصی کرائی۔  کیونکہ جب بکروں اور بَیلوں کے خُون اور گائے کی راکھ ناپاکوں پر چِھڑکے جانے سے ظاہِری پاکِیزگی حاصِل ہوتی ہے۔  تو مسِیح کا خُون جِس نے اپنے آپ کو ازلی رُوح کے وسِیلہ سے خُدا کے سامنے بے عَیب قُربان کر دِیا تُمہارے دِلوں کو مُردہ کاموں سے کیوں نہ پاک کرے گا تاکہ زِندہ خُدا کی عِبادت کریں۔   اور اِسی سبب سے وہ نئے عہد کا درمِیانی ہے "( عبرانیوں   9 : 12 – 15 )

خدا نے تاریخ  کا رُخ موڑا  تاکہ نیا عہد قائم کرے، اور اس مقصد کے لیے اُس نے اپنے بیٹے کو بھیجا کہ وہ خدا کی شریعت کے ہر حکم کو پوری طرح مکمل کرے، اور اپنے آپ کو گناہ کے لیے کامل اور بہترین  قربانی کے طور پر پیش کرے۔ اور اس کی یہ قربانی اُن سب کے لیے ہمیشہ کی معافی لاتی ہے جو اس پر ایمان رکھتے ہیں۔
یہ مسیحی ایمان کی ایک نہایت شاندار تعلیم ہے، کیونکہ عہدِ نامہِ قدیم میں درمیانی یعنی کاہن کو ہر سال بیلوں اور بکریوں کی قربانیاں پیش کرنا پڑتی تھیں تاکہ گناہوں کی معافی حاصل ہو۔ لیکن یسوع نے، جیسا کہ بائبل بتاتی ہے، پاک ترین مقام میں ایک ہی بار ہمیشہ کے لیے داخل ہو کر یہ کام مکمل کر دیا۔ جب وہ صلیب پر مرا، جب اس نے ہمارے گناہوں کے لیے اپنا خون بہایا، تو اس کا مطلب یہ تھا کہ اُس نے ہمارے لیے خدا تک رسائی کا راستہ کھول دیا، تاکہ ہم اس کے خون کے وسیلہ سے پاک ترین مقام میں داخل ہو سکیں اور ہمارے پاس ایک ایسا نمائندہ ہو جو خدا کے حضور ہماری طرف سے کھڑا ہو۔
— ڈاکٹر وویانی سندو
اب، اگرچہ مسیح کی پہلی آمد میں اس کا نجات بخش کام بنیادی اہمیت رکھتا ہے، لیکن نئے عہد کی عظیم نجات اس بات پر بھی منحصر ہے کہ مسیح نئے عہد کے درمیانی کے طور پر اپنا کام  مسلسل جاری رکھتا ہے۔ ، مسیح آسمان میں ہر دن، ہر لمحہ اپنے باپ کے تخت کے سامنے اپنے لوگوں کی طرف سے شفاعت کرتا ہے۔ عبرانیوں   7 : 24 - 25 میں عبرانیوں کے مصنف نے اسی حقیقت کی طرف اشارہ کرتے ہوئے لکھا:
"مگر چُونکہ   [یسوع]  ابد تک قائِم رہنے والا ہے اِس لِئے اِس کی کہانت لازوال ہے۔  اِسی لِئے جو اُس کے وسِیلہ سے خُدا کے پاس آتے ہیں وہ اُنہیں پُوری پُوری نجات دے سکتا ہے کیونکہ وہ اُن کی شفاعت کے لِئے ہمیشہ زِندہ ہے۔   (عبرانیوں   7 : 24 -  25 )
خدا کی مہربانی اور رحم  کے باعث مسیح ہماری طرف سے بادشاہی کرتا ہے اور ہماری خاطر شفاعت بھی کرتا رہتا ہے۔ وہ ہماری کمزوریوں، لغزشوں اور ناکامیوں کو سنبھالتا ہے، اور یہ بھی یقینی بناتا ہے کہ ہم ہمیشہ کی برکتوں کے وارث بنیں۔ اور آخرکار، چونکہ مسیح نے ہمارے گناہوں کی قیمت ادا کر دی ہے اور اب بھی ہماری طرف سے شفاعت کرتا ہے، اس لیے ہم پورے اعتماد کے ساتھ یقین رکھ سکتے ہیں کہ ایک دن مسیح میں خدا کی بادشاہی کی تکمیل ضرور ہو گی۔ جب وہ دن آئے گا، ہم خدا کی مہربانی کو اس انداز میں دیکھیں گے جو پہلے کبھی نہ دیکھا گیا ہوگا۔ جیسا کہ عبرانیوں کے مصنف نے عبرانیوں 28:9 میں بیان کیا ہے:
 " اُسی طرح مسِیح بھی ایک بار بُہت لوگوں کے گُناہ اُٹھانے کے لِئے قُربان ہو کر دُوسری بار بغَیر گُناہ کے نجات کے لِئے
 اُن کو دِکھائی دے گا جو اُس کی راہ دیکھتے ہیں۔" (عبرانیوں 28:9) 
جب وہ دن آئے گا، ہر وہ شخص جس نے مسیح پر بھروسہ کیا ہے، خدا کی مرضی کے لیے پوری طرح وفادار اور فرمانبردار ہوگا، اور ہم نئے آسمان اور نئی زمین میں ہمیشہ کی زندگی کی برکت پائیں گے۔
جب ہم اپنے خداوند کے کام کے بارے میں سوچتے ہیں، تو ہم اکثر اسے پہلی آمد اور دوسری آمد کے تناظر میں سمجھتے ہیں۔ اپنی پہلی آمد میں — اپنی زندگی، اپنی موت اور اپنے جی اٹھنے کے ذریعے — وہ خدا کی بادشاہی کو دنیا میں لے آیا۔ اس نے نئے عہد کا دور شروع کیا۔ اس نے گناہوں کی مکمل معافی عطا کی۔ اس نے گناہ کو شکست دی، موت کو شکست دی، اور شیطان کو شکست دی… اور جب وہ دوبارہ آئے گا، تو وہ گناہ، موت اور ابلیس کو پوری طرح اپنے قدموں تلے کر دے گا، تاکہ ہر طرح کی بدی ہمیشہ کے لیے ختم ہو جائے۔ اس وقت حساب کتاب پورا ہوگا، آخری عدالت قائم ہوگی، اور سب کے سامنے گناہ اور موت کا فیصلہ ظاہر ہوگا۔ جو اس کے نہیں ہیں وہ ہمیشہ کی سزا میں ڈالے جائیں گے، اور جو اس کے ہیں وہ نئے آسمان اور نئی زمین کی برکتوں اور خوشیوں سے لطف اندوز ہوں گے، اور تب ہم دیکھیں گے کہ ہر چیز اپنی آخری تکمیل کو پہنچ گئی ہے۔
— ڈاکٹر اسٹیفن جے. ویلم
اب جبکہ ہم خدا کی بادشاہی اور اس کے عہدوں، اس کے عہدوں کی تاریخ، اور عہدوں کے بنیادی اصولوں پر غور کر چکے ہیں، تو اب ہمیں اپنے آخری موضوع کی طرف بڑھنا چاہیے: خدا کے عہدوں کے لوگ۔
خدا کے عہدوں کے لوگ

جب خدا نے اپنے عہدوں کے ذریعے اپنی بادشاہی کو چلایا، تو وہ ہمیشہ انسانوں کے ساتھ ہی  معاملہ کرتا رہا۔ اور اس بات پر حیرت بھی نہیں ہونی چاہیے۔ انسان خدا کی شاہانہ  اور کہانت رکھنے والی صورتیں ہیں، جو اس لیے پیدا کیے گئے کہ وہ خدا کی بادشاہی کو پوری زمین پر پھیلائیں۔ لیکن حقیقت میں، خدا کے عہد مختلف اوقات میں مختلف طرح کے لوگوں کو شامل کرتے رہے۔ یہ تنوع صحیفوں میں کس طرح ظاہر ہوتا ہے؟ اور جب ہم خدا کے عہدوں کے لوگوں پر غور کرتے ہیں تو اس تنوع کا کیا اثر پڑتا ہے؟
ان سوالات کے جواب کے لیے ہم دو پہلوؤں کا جائزہ لیں گے۔ پہلے، ہم دیکھیں گے کہ خدا کے عہد، انسانیت کے مختلف گروہوں   کے ساتھ کس طرح قائم کیے گئے۔ اور دوسرے، ہم دیکھیں گے کہ یہ تقسیمیں خدا کے عہدوں کے لوگوں کے لیے عہد کے اصولوں کے اطلاق کو کس طرح متاثر کرتی تھیں۔ آئیے سب سے پہلے دیکھتے ہیں کہ خدا نے انسانی نسل کے مختلف گروہوں کے ساتھ کس طرح عہد قائم کیے۔

عہدِ نامہِ قدیم سے واقف ہر شخص جانتا ہے کہ بائبل اکثر انسانوں کے مختلف طبقات اور گروہوں کے درمیان فرق کرتی ہے — مرد اور عورت، بوڑھے اور جوان، طاقتور اور کمزور، اور اس طرح کے کئی دوسرے فرق۔ ظاہر ہے کہ اس تمام تنوع کو پوری تفصیل کے ساتھ بیان کرنا ممکن نہیں۔ لیکن اگر ہم اُن بڑے بڑے انسانی گروہوں پر توجہ دیں جو الٰہی عہدوں کے بیان میں بار بار نمایاں ہوتے ہیں، تو یہ موضوع زیادہ واضح ہو سکتاہے۔ ہم انسانیت کی ان تقسیموں کا جائزہ دو مرحلوں میں لیں گے۔ پہلے ہم دیکھیں گے کہ خدا کے عہدوں میں مومن اور غیر مومن دونوں شامل رہے ہیں۔ پھر ہم اس تقسیم کو دیکھیں گے کہ کون لوگ خدا کے عہدوں میں شامل ہوتے ہیں اور کون لوگ ان سے باہر رہتے ہیں۔ آئیے اس حقیقت سے آغاز کرتے ہیں کہ خدا کے عہدوں میں ہمیشہ مومن اور غیر مومن دونوں طرح کے لوگ موجود رہے ہیں۔
عہد کے اندر
مسیحی اکثر یہ فرض کر لیتے ہیں کہ خدا کے ساتھ عہد میں صرف حقیقی مومن ہی شامل ہوتے ہیں، لیکن حقیقت اس سے کہیں زیادہ وسیع ہے۔ آپ کو یاد ہوگا کہ ہم نے آدم اور نوح کے عہدوں کو عالمی عہد کہا تھا، کیونکہ ان عہدوں نے پوری انسانیت کو خدا کے ساتھ باندھ دیا تھا۔ اور جب انسان گناہ میں گر گیا، تو یہ تعلق مومنوں اور غیر مومنوں دونوں پر یکساں طور پر لاگو ہوا۔ آدم کے عہد میں خدا کی بادشاہی کے بنیادی اصول اُن لوگوں پر بھی لاگو ہوتے تھے جن کے پاس نجات بخش ایمان تھا، جیسے ہابیل اور سیت، اور اُن پر بھی جن کے پاس ایمان نہیں تھا، جیسے قائن اور اس کا قاتل مزاج پوتا لامک۔ اسی طرح نوح کے زمانے میں قدرت کے استحکام کا عہد بھی مومنوں اور غیر مومنوں دونوں پر لاگو تھا — مومنوں میں نوح کا بیٹا سام، اور غیر مومنوں میں نوح کا پوتا کنعان شامل تھا۔
یہی حقیقت اسرائیل کے قومی عہدوں، ابرہام، موسیٰ اور داؤد کے عہدوں میں میں بھی نظر آتی ہے  ۔ اسرائیل کے تمام لوگ ان عہدوں کے ذریعے خدا کے ساتھ بندھے ہوئے تھے، چاہے وہ نجات یافتہ تھے یا نہیں۔ مثال کے طور پر، یعقوب اور عیسو دونوں کا ختنہ ہوا تھا، اور دونوں ابرہام کے عہد میں شامل تھے۔ موسیٰ کے زمانے میں اسرائیل کے ہر قبیلے میں مومن اور غیر مومن دونوں شامل تھے، اور سب  کوہِ سینا پر عہد میں شامل ہوئے۔ اسی طرح داؤد کے عہد میں بھی داؤد کی تمام نسل اور اسرائیل کے تمام شہری خدا کے عہد میں شامل تھے، چاہے وہ حقیقی ایمان رکھتے تھے یا نہیں۔
اب نئے عہد کے معاملے میں ہمیں زیادہ احتیاط سے سوچنا  ہو گا۔ عہدِ نامہِ قدیم کی پیشگوئیاں بتاتی ہیں کہ نیا عہد میں صرف حقیقی مومن  شامل ہوں گے۔ یرمیاہ 34:31 میں نئے عہد کے لوگوں کی تصویر یوں کھینچی  گئی ہے:
 " اور وہ پِھر اپنے اپنے پڑوسی اور اپنے اپنے بھائی کو یہ کہہ کر تعلِیم نہیں دیں گے کہ خُداوند کو پہچانو کیونکہ چھوٹے سے بڑے تک وہ سب مُجھے جانیں گے خُداوند فرماتا ہے اِس لِئے کہ مَیں اُن کی بدکرداری کو بخش دُوں گا اور اُن کے گُناہ کو یاد نہ کرُوں گا۔" (   یرمیاہ 34:31 )
یہ آیت ظاہر کرتی ہے کہ نئے عہد میں شامل ہر شخص خدا کو جانتا ہوگا اور اس کے گناہ ہمیشہ کے لیے معاف کیے جا چکے ہوں گے۔ ان کی کوئی خطا دوبارہ ان کے خلاف شمار نہیں کی جائے گی۔
لیکن جب ہم غور کرتے ہیں کہ یہ پیشگوئی کس طرح پوری ہوئی، تو ہمیں نئے عہد کے اُس پہلو کو یاد رکھنا چاہیے جس کا ہم اس سلسلے میں کئی بار ذکر کر چکے ہیں۔ نیا عہدنامہ بتاتا ہے کہ مسیح میں نیا عہد تین مراحل میں پورا ہوتا ہے۔ یہ مسیح کی پہلی آمد سےشروع ہو  کر کلیسیا کی پوری تاریخ میں جاری رہتا ہے؛ اور صرف مسیح کی جلالی واپسی پر اپنی تکمیل کو  پہنچے گا۔
[bookmark: _Hlk215512953]نئے عہد کے اس  مرحلہ وار  انداز میں ظاہر ہونے  کو سمجھنے سے ہمیں معلوم ہوتا ہے کہ مسیح کی واپسی تک خدا کے لوگوں میں مومن اور غیر مومن دونوں شامل رہیں گے۔ مسیح کی بادشاہی کے آغاز میں اُس کے پیروکاروں میں دونوں طرح کے لوگ موجود تھے۔ اور یہی حقیقت کلیسیا کی پوری تاریخ میں جاری رہی ہے۔ دکھائی دینے والی    مسیحی کلیسیا میں حقیقی مومن بھی شامل ہیں جنہوں نے نجات پائی ہے، اور وہ لوگ بھی  ہیں جو مسیح اور کلیسیا کے ساتھ تعلق کی وجہ سے وقتی برکتیں تو پاتے ہیں، لیکن حقیقی ایمان نہیں رکھتے۔
 
دکھائی دینے والی    کلیسیا کیا ہے؟ یہ وہ کلیسیا ہے جو پوری دنیا میں موجود ہے، جس میں بے شمار مقامی کلیسیا، مختلف فرقے، اور وہ جماعتیں بھی  شامل ہیں جو خود کو کسی فرقے کا حصہ نہیں سمجھتیں… اس کے مقابلے میں غیر مرئی کلیسیا وہ ہے جو صرف نظر آنے والی کلیسیا نہیں بلکہ وہ کلیسیا بھی ہے جو نظر نہیں آتی۔ عبرانیوں 12 میں اسے پہلوٹھوں کی عام جماعت کہا گیا ہے — یعنی وہ لوگ جو مر چکے ہیں اور آسمان میں خدا کے تخت کے سامنے موجود ہیں۔ یہ  وہ منتخب لوگ ہیں  جو ہمیشہ سے فرشتوں اور مقرب فرشتوں کی جماعت میں خدا کے حضور ہیں۔ دکھائی دینے والی    اور نظر نہ آنے والی کلیسیا ، دونوں مل کر مسیح کی کلیسیا بنتی ہیں۔
— ڈاکٹر ڈیرک تھامس
یوحنا رسول نے کلیسیا میں موجود غیر مومنوں کے بارے میں 1                یوحنا 19:2 میں کہا:
 " وہ نِکلے تو ہم ہی میں سے مگر ہم میں سے تھے نہیں۔ اِس لِئے کہ اگر ہم میں سے ہوتے تو ہمارے ساتھ رہتے لیکن نِکل     اِس لِئے گئے                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  کہ یہ ظاہِر ہو کہ وہ سب ہم میں سے نہیں ہیں۔ " ( 1                یوحنا 19:2 )
یہاں یوحنا رسول نے  اُن لوگوں کے بارے میں لکھا جو مسیحی ایمان کو چھوڑ دیتے ہیں۔ وہ یہ تسلیم کرتے ہیں کہ ایک لحاظ سے وہ "ہم میں سے"  شمار کیے جاتے تھے — یعنی وہ خدا کے لوگوں کے درمیان رہتے تھے، اُن کے ساتھ عبادت کرتے تھے، اور بظاہر کلیسیا کا حصہ تھے۔ لیکن یوحنا یہ بھی کہتا ہے  کہ ایمان چھوڑ کر جانے سے انہوں نے یہ بات کھل کر ظاہر کر دی کہ وہ "ہمارے نہیں تھے" — یعنی وہ حقیقی مومن نہیں تھے۔   اگر وہ واقعی سچے مومن ہوتے، جنہوں نے مسیح میں ہمیشہ کی نجات حاصل کی ہوتی،"تو وہ ہمارے ساتھ قائم رہتے" — یعنی وہ آخر تک وفادار رہتے اور ایمان سے نہ ہٹتے۔
ہم سب جانتے ہیں کہ زیادہ تر کلیسیاؤں کی فہرستوں میں ایسے لوگ شامل ہوتے ہیں جو حقیقی مومن ہوتے ہیں، اور ایسے بھی جو حقیقت میں ایمان نہیں رکھتے۔ یرمیاہ کی وہ پیشگوئی جس میں نئے عہد کے مکمل طور پر نجات یافتہ  لوگوں کا ذکر ہے، صرف اسی وقت پوری ہوگی جب مسیح واپس آئے گا۔ اُس وقت خدا کے عہد کے لوگوں میں موجود غیر مومن ہمیشہ کی عدالت کا سامنا کریں گے، اور صرف حقیقی مومن باقی رہیں گے تاکہ نئی تخلیق میں مسیح کے ساتھ بادشاہی کریں۔
الٰہی عہدوں کے اندر انسانیت کی تقسیم کے علاوہ، عہدِ نامہِ قدیم میں خدا کے عہدوں کا ریکارڈ اُن لوگوں کے درمیان فرق کو بھی بیان کرتا ہے جو مختلف ادوار میں خدا کے عہدوں میں شامل تھے اور جو اُن سے باہر رکھے گئے تھے۔ یہ تقسیم تاریخ کے مختلف مراحل میں نمایاں طور پر سامنے آتی ہے، اور یہ سمجھنے میں مدد دیتی ہے کہ خدا نے مختلف زمانوں میں مختلف گروہوں کے ساتھ کس طرح معاملہ کیا۔



شامل اور خارج 
جیسا کہ ہم پہلے بھی ذکر کر چکے ہیں، آدم اور نوح کے عالمی عہدوں میں پوری انسانیت شامل تھی۔ کوئی بھی گروہ ان عہدوں میں قائم کی گئی بنیادوں  اور قدرتی استحکام سے باہر نہیں تھا۔ لیکن یہ صورتِ حال اُس وقت بدل گئی جب خدا نے اسرائیل کو اپنے خاص عہد کے لوگوں کے طور پر چن لیا۔ ابرہام، موسیٰ اور داؤد کے قومی عہد بنیادی طور پر ابرہام کی جسمانی نسل  کے لئے تھے، اور صرف چند غیر قوم کے  لوگ — جو بنی  اسرائیل میں شامل کر لیے گئے — ان عہدوں میں شریک تھے۔ زیادہ تر غیر قومیں بنی اسرائیل کے قومی عہدوں سے باہر تھیں۔ افسیوں 12:2 میں پولس غیر قوموں کی حالت  بیان کرتا ہے، جب وہ مسیح کے پیروکار نہیں بنے تھے:
" تم  اگلے زمانہ میں مسِیح سے جُدا اور اِسرائیلؔ کی سلطنت سے خارِج اور وعدہ کے عہدوں سے ناواقِف اور نااُمّید اور دُنیا میں خُدا سے جُدا تھے۔" ( افسیوں 12:2 )
غیر قوم لوگ عہدوں کے وعدوں  سےناواقف  تھے۔ وہ امید سے خالی اور خدا سے دور تھے۔ اس لیے اسرائیل کے قومی عہدوں کی  صدیوں کے دوران دنیا میں تین طرح کے لوگ موجود تھے: (1) وہ حقیقی مومن جو اسرائیل کے عہدوں میں شامل تھے، (2) وہ غیر مومن جو اسرائیل کے عہدوں میں شامل تھے، (3) اور وہ غیر قوم  کےغیر مومن جو اسرائیل کے عہدوں سے مکمل طور پر باہر تھے۔
یہ تین جہتی تقسیم اس لیے اہم ہے کہ یہی حقیقت نئے عہد کے دور میں بھی برقرار رہتی ہے، جب تک مسیح جلال کے ساتھ واپس نہیں آتا۔ جیسا کہ ہم دیکھ چکے ہیں، اُس دن تک نئے عہد میں حقیقی مومن شامل ہیں، لیکن اُن کے ساتھ وہ غیر مومن بھی شامل ہیں جو دکھائی دینے  والی کلیسیا سے وابستہ ہیں۔ اور نئے عہدنامہ کے زمانے میں ایک تیسرا گروہ بھی موجود ہے: وہ مرد اور عورتیں جنہوں نے نہ انجیل کو قبول کیا ہے اور نہ کلیسیا کو۔ یہ لوگ نئے عہد سے باہر ہیں۔ عہدِ نامہِ قدیم میں عہد سے باہر لوگ زیادہ تر غیر قوم تھے۔ لیکن اب جب مسیح آ چکا ہے، نئے عہد سے باہر رہنے والوں میں یہودی اور غیر قوم دونوں شامل ہیں — یعنی وہ سب جو مسیح اور اس کی کلیسیا کا حصہ نہیں ہیں۔
 (
عہد نامہِ قدیم میں لوگوں کی تین گروہوں میں تقسیم نئے عہد نامے میں بھی ویسی ہی ہے
)










اب جبکہ ہم دیکھ چکے ہیں کہ انسانیت کی مختلف تقسیمیں خدا کے عہدوں کے لوگوں سے کس طرح تعلق رکھتی ہیں، ہم اب اس بات کی طرف بڑھ سکتے ہیں کہ عہد کے اصول ان گروہوں پر کس طرح لاگو ہوتے ہیں۔ یعنی یہ لوگ خدا کی مہربانی، انسانی وفاداری کے تقاضے، اور برکتوں  اور سزاؤں کے نتائج کاتجربہ کس طرح کرتے ہیں۔
اصولوں کا اطلاق
تمام انسان ،آدم اور نوح کے عالمی عہدوں کے اصولوں کا تجربہ چکے  ہیں۔ آدم کے عہد میں قائم کی گئی بنیادی پالیسیوں اور نوح کے عہد میں قائم کیے گئے قدرتی استحکام نے ہر انسان کی زندگی کو براہِ راست متاثر کیا ہے۔ لیکن یہی بات اسرائیل کے قومی عہدوں یعنی  ابرہام، موسیٰ اور داؤد کے عہدوں کے بارے میں درست نہیں۔ اور نہ ہی یہ نئے عہد کے بارے میں درست ہے۔
جب ہم مختلف گروہوں پر عہد کے اصولوں کے اطلاق پر غور کرتے ہیں، تو ہمیں دیکھنا ہوگا کہ قومی عہدوں اور نئے عہد نے تین طرح کے لوگوں پر کس طرح اثر ڈالا: (1) وہ غیر مومن جو ان عہدوں سے باہر تھے، (2) وہ غیر مومن جو ان عہدوں کے اندر تھے، (3) اور وہ حقیقی مومن جو ان عہدوں میں شامل تھے۔ آئیے پہلے اُن غیر مومنوں کو دیکھتے ہیں جو اسرائیل کے قومی عہدوں اور نئے عہد دونوں سے باہر رہے۔
عہد سے باہر   غیر مومن 
وہ غیر مومن جو قومی عہدوں اور نئے عہد سے کسی طرح بھی وابستہ نہیں ہیں، وہ  پھر بھی آدم اور نوح کے عالمی عہدوں کے تحت خدا کے ساتھ بندھے ہوئے ہیں۔ اسی لیے وہ اب بھی ان عہدوں کے اصولوں سے بندھےہیں۔ وہ خدا کی مہربانی پاتے ہیں، کیونکہ خدا سب انسانوں پر اپنی بھلائی ظاہر کرتا ہے۔ جیسا کہ یسوع نے متی 45:5 میں کہا:
"تمہارا آسمانی باپ…   اپنے سُورج کو بدوں اور نیکوں دونوں پر چمکاتا ہے اور راست بازوں اور ناراستوں دونوں پر مِینہ برساتا ہے۔"  (متی 45:5) 
ہم ان برکتوں کو اکثر "عام فضل"کہتے ہیں، کیونکہ یہ نجات دینے والی رحمتیں نہیں ہوتیں، بلکہ خدا کی اُس بھلائی کا اظہار ہوتی ہیں جو وہ تمام انسانوں پر کرتا ہے۔
اس کے علاوہ، قومی عہدوں اور نئے عہد سے باہر غیر مومن پھر بھی خدا کے سامنے وفاداری کے پابند ہیں — اُس حد تک جس حد تک انہیں خدا کی حقیقت کا علم ملا ہے۔ انہیں بنی اسرائیل یا کلیسیا کی خاص وحی کا کچھ نہ کچھ علم ہو سکتا ہے۔ لیکن اگر وہ کبھی بنی  اسرائیل یا مسیحی کلیسیا سے واقف نہ بھی ہوئے ہوں، تب بھی وہ عمومی یا قدرتی وحی کے ذریعے خدا کے بارے میں بنیادی سمجھ رکھتے ہیں۔
جیسا کہ کلام میں خُدا   بتاتا ہے — اور پولس رومیوں 1 میں اس دلیل کو پیش کرتا ہے — کہ اس سے  کوئی فرق نہیں پڑتا کہ انسان کون ہے یا کس ثقافت سے ہے۔ ہر انسان نے ہمیشہ خدا کے وجود کے بارے میں کچھ نہ کچھ جانا ہے… پولس کہتا ہے کہ ہر انسان اپنے ضمیر کے ذریعے جانتا ہے کہ خدا موجود ہے۔ انسان کے پاس عقل ہے، ضمیر ہے، اور تخلیق کے ذریعے خدا کی قدرت اور الٰہی صفات واضح طور پر دکھائی دیتی ہیں۔ اس لیے ہر انسان جانتا ہے کہ خدا موجود ہے۔
— ریورنڈ  کلیٹ ہکس


جیسا کہ پولس نے رومیوں 20:1 میں کہا:
" (خُدا )کی اَن دیکھی صِفتیں یعنی اُس کی ازلی قُدرت اور الُوہِیت دُنیا کی پَیدایش کے وقت سے بنائی ہُوئی چِیزوں کے ذرِیعہ سے معلُوم ہو کر صاف نظر آتی ہیں۔ یہاں تک کہ اُن کو کُچھ عُذر باقی نہیں۔ " ( رومیوں 20:1 )
عام یا عمومی الہام  نے ہمیشہ سے اُن غیر مومنوں پر ذمہ داری ڈالی ہے جو اسرائیل کے عہدوں اور نئے عہد سے باہر ہیں کہ وہ اپنے خالق کو پہچانیں، اس کا اعتراف کریں اور اس کی خدمت بجا لائیں۔ اس کے نتیجے میں، ایسے غیر مومن بھی خدا کی طرف سے برکتوں اور سزاؤں   کا تجربہ کرتے ہیں، جیسا کہ خدا اپنی حکمت اور مرضی کے مطابق مناسب سمجھتا ہے۔ خدا اکثر اُن غیر مومنوں کو وقتی اور دنیوی برکتیں عطا کرتا ہے جو نہ کبھی بنی  اسرائیل کے ساتھ جڑتے ہیں اور نہ مسیحی کلیسیا کے ساتھ۔ اور اسی طرح وہ اپنی مرضی کے مطابق اُن پر وقتی مصیبتیں اور آزمائشیں بھی نازل کرتا ہے۔ لیکن کلام  اس بات کو پوری وضاحت کے ساتھ بیان کرتا ہے کہ  عدالت کے دن، اس زندگی میں ملنے والی یہ عارضی برکتیں اور عارضی لعنتیں آخرکار ان غیر مومنوں کے لیے خدا کی ابدی لعنتوں پر منتج ہوں گی، کیونکہ انہوں نے خدا کو نہ پہچانا اور نہ اس کی وفاداری اختیار کی۔
ان عہدوں سے باہر رہنے والے غیر مومنوں کے برعکس، وہ غیر مومن جو اسرائیل کے عہدوں اور نئے عہد میں کسی نہ کسی حد تک شامل تھے، عہد کے اصولوں کا تجربہ ایک مختلف انداز میں کرتے ہیں۔ ان پر عہد کی برکتیں، ذمہ داریاں اور نتائج ایک ایسے طریقے سے لاگو ہوتے ہیں جو اُن لوگوں سے مختلف ہے جو مکمل طور پر عہد سے باہر ہیں۔
عہد میں شامل    غیر مومن 
سب سے پہلے، خدا نے ان لوگوں پر بہت زیادہ مہربانی ظاہر کی ہے۔ اگرچہ یہ بات درست ہے کہ انہوں نے ابدی نجات حاصل نہیں کی، لیکن پھر بھی خدا نے اُن غیر مومنوں پر بڑی شفقت کی ہے جو عہدِ نامہِ قدیم اور عہدِ نامہِ جدید دونوں میں خدا کے عہد کے لوگوں کے ساتھ شامل رہے۔ رومیوں 4:9 میں رسول پولس نے اُن فائدوں کا ذکر کیا ہے جو اسرائیل میں موجود غیر مومنوں کو بھی حاصل تھے۔ وہ لکھتا ہے:
" وہ اِسرائیلی ہیں اور لے پالک ہونے کا حق اور جلال اور عہُود اور شرِیعت اور عِبادت اور وعدے اُن ہی کے ہیں۔  (رومیوں 4:9) 
خدا نے اسرائیل کے عہدوں میں شامل غیر مومنوں پر اُن لوگوں کے مقابلے میں کہیں زیادہ مہربانی کی جو ان عہدوں سے باہر تھے۔ اور یہی حقیقت مسیحی کلیسیا کے ساتھ وابستہ غیر مومنوں کے بارے میں بھی درست ہے۔
عہدِ نامہِ قدیم میں اسرائیل کے اندر موجود مومن اور غیر مومن دونوں نے  مصر کی غلامی سے جسمانی طور پر نجات پائی۔ سب نے کوہِ سینا پر خدا کی شریعت کا تحفہ حاصل کیا۔ سب نے وعدہ کی سرزمین کو فتح کیا۔ وہ سب داؤد اور سلیمان کی بادشاہیوں کے دوران برکتوں میں شریک ہوئے۔ اسی طرح، نئے عہدنامہ کی کلیسیا میں غیر مومن بھی مسیح کے بدن کے ساتھ وابستگی کے باعث ایک طرح کی تقدیس کا تجربہ کرتے ہیں۔ وہ خدا کے کلام کی منادی سنتے ہیں۔ وہ روح القدس کے کام کے اثرات میں شریک ہوتے ہیں۔ ان سب اور بہت سے دوسرے طریقوں سے خدا نے عہدِ نامہِ قدیم کے اسرائیل اور عہدِ نامہِ جدید کی کلیسیا میں غیر مومنوں پر بڑی مہربانی کی ہے۔
خدا کی اس عظیم مہربانی کے ساتھ ساتھ، اسرائیل کے قومی عہدوں اور نئے عہد میں شامل غیر مومن بھی خدا کے وفادار خادم ہونے کے پابند ہیں۔ انہیں خدا کی مرضی کا زیادہ علم ملا ہے، اس لیے خدا  ان سے زیادہ اطاعت کا مطالبہ کرتا ہے  ۔ جیسا کہ یسوع نے لوقا 48:12 میں کہا:
 " جِسے بُہت دِیا گیا اُس سے بُہت طلب کِیا جائے گا اور جِسے بُہت سَونپا گیا ہے اُس سے زِیادہ طلب کریں گے۔"   (لوقا 48:12)۔
جو لوگ خدا کے کلام کی سچائی کو جانتے ہیں، جو اس کی راہوں سے واقف ہیں، وہ اُسی علم کے مطابق جواب دہ ٹھہرتے ہیں۔
کلام  یہ بھی ظاہر کرتا ہے کہ اسرائیل کے قومی عہدوں اور نئے عہد میں شامل غیر مومن خدا کی طرف سے برکتوں اور لعنتوں کے نتائج کا تجربہ کرتے ہیں۔ خدا اپنی حکمت کے مطابق انہیں مختلف قسم کی وقتی برکتیں اور وقتی آزمائشیں دیتا ہے۔ لیکن اگر وہ مسیح پر نجات بخش ایمان نہ لائیں، تو عدالتِ عظیم کے دن یہی وقتی برکتیں اور وقتی لعنتیں اُن کے لیے صرف خدا کی ابدی لعنت کا سبب بنیں گی۔ وہ ہمیشہ کے لیے خدا کی عدالت کا سامنا کریں گے۔ عبرانیوں   10 : 28 - 29 میں عبرانیوں کا مصنف نئے عہد میں غیر مومنوں پر آنے والی ابدی سزا کے بارے میں لکھتا ہے:
 " جب مُوسیٰ کی شرِیعت کا نہ ماننے والا دو یا تِین شخصوں کی گواہی سے بغَیر رَحم کِئے مارا جاتا ہے۔  تو خیال کرو کہ وہ شخص کِس قدر زِیادہ سزا کے لائِق ٹھہرے گا جِس نے خُدا کے بیٹے کو پامال کِیا اور عہد کے خُون کو جِس سے وہ پاک ہُؤا تھا ناپاک جانا اور فضل کے رُوح کو بے عِزّت کِیا۔ "(عبرانیوں   10 : 28 - 29) 
یہاں غور کریں کہ کہا گیا ہے کہ  ان لوگوں کو "عہد کے خون" کے وسیلہ سے "مقدس ٹھہرایا گیا" ۔ اس کا مطلب یہ نہیں کہ انہوں نے ابدی نجات حاصل کر لی تھی۔ بلکہ اس کا مطلب یہ ہے کہ وہ دنیا سے الگ کر کے نئے عہد کے ظاہری شرکاء بنائے گئے تھے۔ اور جب ایسے لوگ خدا کے خلاف بغاوت کرتے ہیں — جیسا کہ وہ کسی نہ کسی  حد تک  ہمیشہ کرتے ہی  ہیں — تو ان کے لیے صرف ایک ہی انجام باقی رہ جاتا ہے: خدا کی ابدی عدالت، وہ عدالت جو خدا نے اپنے دشمنوں کے لیے مقرر کی ہے۔
ہم نے اسرائیل کے قومی عہدوں اور نئے عہد میں شامل اور خارج غیر مومنوں کا جائزہ لیا ہے۔ اب آئیے دیکھتے ہیں کہ ان عہدوں میں شامل حقیقی مومن خدا کے ساتھ تعلق کے ان اصولوں کا تجربہ کس طرح کرتے ہیں۔
عہد میں شامل مومنین 
سچے مومنوں پر  کی جانے والی خدا کی مہربانی بے حد اور بے شمار ہے۔ اس میں گناہوں کی معافی، روحانی آزادی، اور خدا کے ساتھ ابدی رفاقت جیسی عظیم نعمتیں شامل ہیں۔ جیسا کہ پولس رومیوں 2 - 1 : 8 میں بیان کرتا ہے :
"پس اب جو مسِیح یِسُوعؔ میں ہیں اُن پر سزا کا حُکم نہیں۔  کیونکہ زِندگی کے رُوح کی شرِیعت نے مسِیح یِسُوعؔ میں مُجھے گُناہ اور مَوت کی شرِیعت سے آزاد کر دِیا۔"
) رومیوں (2 - 1 : 8   
خدا نے ہم سے ایسی محبت کی کہ اُس نے اپنے بیٹے کو ہمارے گناہوں کی سزا اٹھانے کے لیے بھیجا، تاکہ وہ ہماری جگہ دکھ اٹھائے اور ہمیں اُس انجام سے بچائے جو ہم نے اپنے گناہوں سے خود اپنے لیے تیار کیا تھا۔ یہ حقیقت ہمارے دلوں میں بڑی تسلی اور مضبوط حوصلہ پیدا کرتی ہے۔ پولس اسی بات کو رومیوں میں مزید واضح کرتا ہے کہ اگر خدا نے اپنے بیٹے کو بھی   ہمارے لیے دے دیا، تو وہ اور کیا چیز ہے جو وہ ہمیں نہ دے۔ خدا نے اپنے بیٹے کو دے کر اپنی محبت کو سب سے اعلیٰ اور فیصلہ کن انداز میں ظاہر کیا ہے، اس لیے ہمیں اُس پر بھروسہ رکھنا چاہیے اور یقین رکھنا چاہیے کہ وہ واقعی ہم سے محبت کرتا ہے۔
-ڈاکٹر برینڈن ڈی کرو 
اسی کے ساتھ، اگرچہ ہم خدا کی شریعت کی سزا اور اسکے غضب سے آزاد کر دیے گئے ہیں، پھر بھی اس بات کے باعث کہ خدا نے مسیح میں ہمارے لیے کیا کچھ کیا ہے، ہمیں اُس کے وفادار خادم بننے کے لیے بلایا گیا ہے۔ یہی وجہ ہے کہ پولس رومیوں 7:8 میں مومنوں اور غیر مومنوں کا موازنہ کرتے ہوئے لکھتا ہے:
" جِسمانی نِیّت خُدا کی دُشمنی ہے کیونکہ نہ تو خُدا کی شرِیعت کے تابِع ہے نہ ہو سکتی ہے۔"  (رومیوں 7:8) 
اس کے برعکس، وہ ذہن جو خدا سے محبت کرتا ہے، اُس کی شریعت کے آگے جھک جاتا ہے اور اُس کی اطاعت کرتا ہے۔ اسی لیے پولس رومیوں  8 : 12 – 13   میں مزید کہتا ہے:
 "  پس اَے بھائِیو! ہم قرض دار تو ہیں مگر جِسم کے نہیں کہ جِسم کے مُطابِق زِندگی گُذاریں۔  کیونکہ اگر تُم جِسم کے مُطابِق زِندگی گُذارو گے تو ضرُور مَرو گے اور اگر رُوح سے بدن کے کاموں کو نیست و نابُود کرو گے تو جِیتے رہو گے۔"  (رومیوں  8 : 12 – 13   ) 
مومنوں پر یہ ذمہ داری ہے کہ وہ غیر مومنوں سے مختلف زندگی گزاریں۔ یعنی وہ خدا کی شریعت کے تابع ہوں — نجات حاصل کرنے کے لیے نہیں، بلکہ اس نجات کی قدر اور تعظیم کے طور پر جو خدا نے اپنے فضل سے انہیں عطا کی ہے۔
جیسے عہدِ نامہِ قدیم میں اسرائیلیوں کو موسیٰ کی شریعت کی اطاعت کے ذریعے اپنے ایمان کو ثابت کرنا تھا، اسی طرح نئے عہد میں مسیحیوں کو بھی اپنے ایمان کو آزمائش کے ذریعے ثابت کرنا ہے۔ پولس کرنتھس کی کلیسیا کو 2  کرنتھیوں  5:13 میں لکھتا ہے:
"   اپنے آپ کو آزماؤ کہ اِیمان پر ہو یا نہیں۔ اپنے آپ کو جانچو۔ کیا تُم اپنی بابت یہ نہیں جانتے کہ یِسُوعؔ مسِیح تُم میں ہے؟ ورنہ تُم نامقبُول ہو۔"  ( 2  کرنتھیوں  5:13 ) 
مسیح خدا کا کامل فرمانبردار بیٹا تھا، اور اُس کی راستبازی ہمیں دی گئی ہے تاکہ ہماری ابدی نجات یقینی ہو جائے۔ لیکن روزمرہ کی زندگی میں ہمیں اس نجات کو عملی طور پر ظاہر کرنا ہے۔ اسی لیے پولس فلپیوں 12:2 میں کہتا ہے:
" ڈرتے اور کانپتے ہُوئے اپنی نجات کا کام کِئے جاؤ۔"  (فلپیوں 12:2)۔
جیسا کہ ہم توقع کرتے ہیں، اسرائیل کے قومی عہدوں اور نئے عہد میں شامل حقیقی مومن بھی اطاعت اور نافرمانی کے نتائج کا تجربہ کرتے ہیں۔ خدا اپنی حکمت کے مطابق انہیں روحانی برکتیں عطا کرتا ہے، اور اکثر جسمانی برکتیں بھی دیتا ہے۔ لیکن اس کے برعکس، خدا اپنے حقیقی بچوں کو تربیت دینے کے لیے تادیب بھی کرتا ہے۔ عبرانیوں 6:12 میں لکھا ہے:
"  کیونکہ جِس سے خُداوند مُحبّت رکھتا ہےاُسے تنبِیہ بھی کرتا ہےاور جِس کو بیٹا بنا لیتا ہےاُس کے کوڑے بھی لگاتا ہے۔" (عبرانیوں 6:12)۔
اگرچہ اس زندگی میں مومنوں کو کبھی برکتیں اور کبھی آزمائشیں ملتی ہیں، لیکن ایک بنیادی فرق ہمیشہ قائم رہتا ہے: جب مسیح جلال کے ساتھ واپس آئے گا، تو حقیقی مومن صرف خدا کی ابدی برکتوں کا تجربہ کریں گے۔ جیسا کہ مکاشفہ 7:21 میں لکھا ہے:
" جو غالِب آئے وُہی اِن چِیزوں کا وارِث ہو گا اور مَیں اُس کا خُدا ہُوں گا اور وہ میرا بیٹا ہو گا۔" (مکاشفہ 7:21)۔
  عہدِ نامہِ قدیم کا مطالعہ جاری رکھتے  ہوئے یہ نہایت ضروری ہے کہ ہم انسانیت کی ان تین تقسیموں کو یاد رکھیں اور یہ بھی کہ عہد کے اصول ان پر کس طرح لاگو ہوتے ہیں۔ ان فرقوں کو سمجھنا — یعنی عہد سے باہر غیر مومن، عہد کے اندر غیر مومن، اور عہد کے اندر حقیقی مومن — ہمیں اس بات کو بہتر طور پر سمجھنے میں مدد دیتا ہے کہ عہدِ نامہِ قدیم کا پیغام قدیم اسرائیلیوں کے لیے کیا معنی رکھتا تھا، اور آج ہمارے لیے اس کی کیا اہمیت ہے۔




خُلاصہ

اس سبق میں ہم نے الہٰی عہدوں کے بائبلی تصور کا تعارف حاصل کیا  ۔ ہم نے دیکھا کہ خدا اپنی بادشاہی کو عہدوں کے ذریعے چلاتا اور منظم کرتا ہے۔ ہم نے بائبلی تاریخ کا جائزہ لیا اور جانا کہ آدم، نوح، ابرہام، موسیٰ، داؤد اور نئے عہد میں خدا کے عہد مختلف زمانوں میں خدا کی بادشاہی کی پالیسیوں کو نمایاں کرتے رہے۔ اس کے علاوہ، ہم نے ان بنیادی اصولوں کا مطالعہ کیا جن میں خدا کی مہربانی، انسان کی وفاداری، اور برکتوں اور لعنتوں کے نتائج شامل ہیں — وہ اصول جو ہر عہد کے دور میں خدا اور اُس کے عہد کے لوگوں کے درمیان تعلق کی بنیاد تھے۔ اور آخر میں، ہم نے دیکھا کہ یہ اصول  پاک کلام میں مختلف طرح کے لوگوں پر کس طرح لاگو ہوتے تھے اور آج بھی کس طرح اثر انداز ہوتے ہیں۔
عہدِ نامہِ قدیم کو سمجھنے میں الہٰی عہدوں کی سمجھ بوجھ  بنیادی اہمیت رکھتی   ہے۔ ہر بائبلی مصنف جانتا تھا کہ خدا اپنی بادشاہی کو عہدوں کے ذریعے چلاتا ہے۔ اسی لیے عہدِ نامہِ قدیم کے ہر صفحے پر موجود ہر تعلیم کی اصل اہمیت خدا کے عہدوں کے اس ڈھانچے میں جڑی ہوئی ہے۔ ہم اُس مسیح کی خدمت کرتے ہیں جس نے نیا عہد قائم کیا ہے۔ اور اُس کے پیروکار ہونے کے ناتے، ہمیں چاہیے کہ ہم عہدِ نامہِ قدیم میں خدا کے عہدوں سے زیادہ سے زیادہ سیکھیں، تاکہ ہم اِس زمانے میں اُس کے ساتھ  وفاداری کی زندگی گزار سکیں۔ بائبل میں بیان کردہ الہٰی عہدوں کی پالیسیوں کے ساتھ اپنی وابستگی کو تازہ کرنا ہمیں اُس ابدی زندگی کی طرف لے جاتا ہے جو مسیح کی بادشاہی کی پوری شان اور تکمیل میں ہمیں عطا کی جائے گی۔
شریک مصنفین
ڈاکٹر رچرڈ ایل۔ پراٹ، جونیئر، (میزبان)  تھرڈ ملی نیئم منسٹریز کے شریک بانی اور صدر ہیں۔ وہ بیس سال سے زیادہ عرصے تک ریفارمڈ تھیولوجیکل سیمنری میں عہد نامہِ قدیم کے پروفیسر کے طور پر خدمات انجام دیتے رہے اور وہاں عہد نامہِ قدیم کے شعبے کے سربراہ بھی رہے۔
ڈاکٹر پراٹ ایک  سند یافتہ پادری ہیں اور دنیا بھر میں خوشخبری سنانے اور تعلیم دینے کے لئے  وسیع پیمانے پر سفر کرتے ہیں   ۔ انہوں نے اپنی تعلیم ویسٹ منسٹر تھیولوجیکل سیمنری سے شروع کی، پھر یونین تھیولوجیکل سیمنری سے ایم۔ڈِو (M.Div.) کی ڈگری حاصل کی، اور آخرکار ہارورڈ یونیورسٹی سے عہد نامہِ قدیم کے مطالعہ میں ڈاکٹریٹ (Th.D.) کی ڈگری حاصل کی۔
وہ NIV Spirit of the Reformation Study Bible کے جنرل ایڈیٹر ہیں اور New Living Translation کے مترجمین میں شامل ہیں۔ اس کے علاوہ، انہوں نے بے شمار مضامین اور کتابیں تحریر کی ہیں، جن میں شامل ہیں:
· Pray with Your Eyes Open
· Every Thought Captive
· Designed for Dignity
· He Gave Us Stories
· Commentary on 1 & 2 Chronicles
· Commentary on 1 & 2 Corinthians

ڈاکٹر ڈیوڈ کوریا میکسیکو کے شہر میریدا میں واقع سان پابلو تھیولوجیکل سیمنری میں ایسوسی ایٹ پروفیسر ہیں اور نیکسٹ انسٹیٹیوٹ میکسیکو کے ڈائریکٹر بھی ہیں۔ وہ پروگریسو میں پریسبیٹیرین کلیسیا "ایگلیسیا خیسوس" کے پاسٹر کے طور پر بھی خدمت انجام دیتے ہیں۔
ڈاکٹر برینڈن ڈی. کرو ویسٹ منسٹر تھیولوجیکل سیمنری میں نئے عہدنامے کے اسسٹنٹ پروفیسر ہیں۔
جناب شریف عاطف فہیم مصر میں اسکندریہ اسکول آف تھیولوجی میں تدریس کے فرائض انجام دیتے ہیں۔
ریورنڈ مائیکل جے. گلودو ریفارمڈ تھیولوجیکل سیمنری، اورلینڈو، فلوریڈا میں بائبلی مطالعات کے ایسوسی ایٹ پروفیسر ہیں۔
ریورنڈ کلیٹ ہکس برمنگھم، الاباما میں اپولوجیٹکس ریسورس سینٹر کے ڈائریکٹر اور کاؤنٹر کلٹ ماہرِ الہیات ہیں۔
ڈاکٹر بریڈلی ٹی. جانسن ایسبری تھیولوجیکل سیمنری میں ایڈجنکٹ پروفیسر ہیں اور نکولس وِل، کینٹکی میں ویسلی چیپل یونائیٹڈ میتھوڈسٹ چرچ کے پاسٹر بھی ہیں۔
ڈاکٹر میتھیو نیوکرک جاپان کے شہر اوکازاکی میں کرسٹ بائبل سیمنری کے صدر اور عہدِ نامہِ قدیم کے پروفیسر ہیں۔
ڈاکٹر جیفری جے. نی ہاؤس گورڈن کونویل تھیولوجیکل سیمنری میں عہدِ نامہِ قدیم کے پروفیسر ہیں۔
ڈاکٹر مائیک راس ریفارمڈ تھیولوجیکل سیمنری، شارلٹ، نارتھ کیرولائنا میں عملی الہیات پڑھاتے ہیں، اور اس سے پہلے میتھیوز، نارتھ کیرولائنا میں کرسٹ کوویننٹ چرچ کے سینئر پاسٹر رہ چکے ہیں۔
ڈاکٹر برائن ڈی. رسل ایسبری تھیولوجیکل سیمنری، اورلینڈو، فلوریڈا میں بائبلی مطالعات کے پروفیسر اور اسکول آف اربن منسٹری کے ڈین ہیں۔
ڈاکٹر وویانی سندو جنوبی افریقہ میں جارج وائٹ فیلڈ کالج میں لیکچرار ہیں۔
ڈاکٹر مارک ایل. اسٹرا س بیٹل سیمنری، سان ڈیاگو میں نئے عہدنامے کے پروفیسر ہیں۔
ڈاکٹر ڈیرک تھامس ریفارمڈ تھیولوجیکل سیمنری، اٹلانٹا، جارجیا میں نظام الہیات اور تاریخی الہیات کے پروفیسر ہیں۔
ڈاکٹر اسٹیفن جے. ویلم دی سدرن بیپٹسٹ تھیولوجیکل سیمنری میں مسیحی الہیات کے پروفیسر ہیں۔


مشکل الفاظ کے معانی
 
ابرہام- عہدِ نامہِ قدیم کا بزرگ، تارح کا  بیٹا، قومِ اسرائیل کا باپ، جس کے ساتھ خدا نے پیدایش میں عہد باندھا اور بے شمار نسل اور ایک خاص سرزمین کا وعدہ کیا۔
آدم – پہلا انسان؛ حوّا کا شوہر؛ وہ شخص جس کے ساتھ خدا نے "عہدِ بنیاد" قائم کیا، جس میں انسانیت کو زمین کومعمور اور محکوم  کرنے کا حکم دیا گیا۔
بریث – عبرانی لفظ جس کا ترجمہ عام طور پر "عہد" کیا جاتا ہے؛ اسے "بریٹ" بھی لکھا جاتا ہے۔
شریعت– ایک مستند معیار؛ وہ مخصوص تحریری مجموعہ جسے یہودی اور مسیحی روایت میں باضابطہ طور پر صحیفہ تسلیم کیا جاتا ہے۔
عام فضل – وہ بھلائی اور مہربانی جو خدا تمام انسانوں پر ظاہر کرتا ہے۔
تکمیل – آخرت کے افتتاحی تصور کا تیسرا اور آخری مرحلہ، جب مسیح واپس آئے گا اور تاریخ کے لیے خدا کے آخری مقصد کو پورا کرے گا۔
تسلسل – افتتاحی آخرت کا درمیانی مرحلہ؛ وہ دور جو مسیح کی پہلی آمد کے بعد اور آخری فتح سے پہلے خدا کی بادشاہی کا زمانہ ہے۔
عہد – ایک پابند قانونی معاہدہ جو دو افراد یا گروہوں کے درمیان، یا خدا اور کسی فرد یا قوم کے درمیان قائم کیا جاتا ہے۔
عہدِ انتخاب – خدا کا ابرہام  کے ساتھ عہد، جس نے اسرائیل کو خدا کی چنی ہوئی قوم کے طور پر خصوصی مراعات اور ذمہ داریاں عطا کیں؛ اسے "عہدِ وعدہ" بھی کہا جاتا ہے۔
عہدِ بنیاد – خدا کا آدم کے ساتھ عہد، جس میں خدا کی بادشاہی کے مقاصد اور انسان کے کردار پر زور دیا گیا۔
عہدِ تکمیل – خدا کا اپنے لوگوں کے ساتھ مسیح میں عہد، جو ماضی کی ناکامیوں کو پلٹنے اور خدا کی بادشاہی کے مقاصد کو پورا کرنے کے لیے قائم کیا گیا؛ اسے "نیا عہد" بھی کہا جاتا ہے۔
عہدِ بادشاہی – خدا کا داؤد کے ساتھ عہد، جس نے اسرائیل کو بادشاہت کے طور پر قائم کیا اور وعدہ کیا کہ داؤد کی شاہی نسل قائم رہے گی اور اس کی نسل میں سے ایک بادشاہ ہمیشہ کے لیے تخت پر بیٹھے گا۔
عہدِ شریعت – خدا کا موسیٰ کے ساتھ عہد، جس میں خدا کی شریعت کو متحد قوم بنی  اسرائیل کے سامنے رکھا گیا۔
عہدِ وعدہ – خدا کا ابرہام  کے ساتھ عہد، جس میں اسرائیل کی بڑھوتری، وعدہ کی سرزمین کی ملکیت، اور دنیا بھر میں خدا کی برکتوں کے پھیلاؤ کا وعدہ شامل تھا؛ اسے "عہدِ انتخاب" بھی کہا جاتا ہے۔
عہدِ استحکام – خدا کا نوح کے ساتھ عہد، جس نے فطرت کے نظم و ضبط اور قدرت کے تسلسل کی ضمانت دی۔
داؤد – عہدِ نامہِ قدیم کا دوسرا بادشاہ، جسے یہ وعدہ ملا کہ اس کی نسل میں سے ایک بادشاہ ہمیشہ کے لیے تخت پر بیٹھے گا۔
عمومی  الہام  – خدا کا قدرتی دنیا اور اس کے نظام کے ذریعے اپنی ہستی، صفات، موجودگی، کاموں اور مرضی کو تمام انسانوں پر ظاہر کرنا۔
افتتاح – افتتاحی آخرت کا پہلا مرحلہ؛ مسیح کی پہلی آمد اور اس کے رسولوں اور نبیوں کی خدمت کا زمانہ۔
موسیٰ – عہدِ نامہِ قدیم کا  نبی اور نجات دہندہ، جس نے اسرائیلیوں کو مصر سے نکالا؛ وہ شخص جس کے ساتھ خدا نے قومی "عہدِ شریعت" قائم کیا، اور جس نے دس احکام اور عہد کی کتاب   بنی اسرائیل کو دی۔
قومی عہد – وہ عہد جو کسی ایسے فرد کے ساتھ کیا گیا جو پوری قومِ اسرائیل کی نمائندگی کرتا تھا (ابرہام ، موسیٰ، داؤد)۔
قدرتی الہام – خدا کا وہ علم جو فطرت کے عام نظام اور اس کی عنایت کے ذریعے حاصل ہوتا ہے۔
نیا عہد – مسیح میں عہدِ تکمیل؛ جس کا پہلا ذکر یرمیاہ میں ملتا ہے۔
نوح – وہ شخص جس نے خدا کے حکم سے کشتی بنائی اور طوفان سے بچا؛ وہ فرد جس کے ساتھ خدا نے ایک عالمی عہد قائم کیا، جس میں فطرت کے مستقل استحکام کا وعدہ شامل تھا۔
برابری کا معاہدہ – ایسا معاہدہ جو دو برابر فریقوں کے درمیان کیا جاتا تھا۔
شاہی عطا – ایک رسمی معاہدہ جس میں قدیم بادشاہ اپنے وفادار خادموں کو زمین یا خصوصی حیثیت عطا کرتے تھے۔
سوزرین – ایک طاقتور بادشاہ یا شہنشاہ جو چھوٹی قوموں پر حکومت کرتا تھا؛ عہد کا طاقتور فریق، جس کے آگے اطاعت ضروری ہوتی تھی۔
سوزرین-واسال معاہدہ – ایک ایسا عہد جو کسی غالب شہنشاہ اور کسی کمزور حکمران کے درمیان کیا جاتا تھا۔
عالمی عہد – ایسا عہد جو کسی ایسے فرد کے ساتھ کیا گیا جو پوری انسانیت کی نمائندگی کرتا تھا (آدم، نوح)۔
واسال – وہ بادشاہ یا قوم جو کسی زیادہ طاقتور بادشاہ (سوزرین) کے تابع ہوتی تھی۔

